
Агазеҭ шьаҭаиркит Д.И. Гәлиа 1919 ш. февраль 27 азы

Ареспубликатә ҳәынҭқарратә усҳәарҭа «Аҧснымедиа»  2023 ш.   ииуль  27 № 41-42 (21.469)

Аилацәажәара 

 

А Ԥ С Н Ы  А Ҳ Ә Ы Н Ҭ Қ А Р Р А Т Ә  Б И Р А Ҟ  А М Ш

Аԥсны Ахада Аслан Бжьаниа 
Аԥсны жәлар ирыдиныҳәалеит 

Аԥсны Аҳәынҭқарратә Бираҟ 
Амш. Уаҟа иазгәаҭоуп: 

«Ҳаҭыр зқәу ҳџьынџьуаа! 
Иахьа иазгәаҳҭоит Аԥсны Аҳәынҭ

қарратә Бираҟ Амш. Абри амш 
шьахә аҽны иаҳгәала ҳа р шәоит 
1992 шықәса ииуль 23 азы Аре
спублика Аԥсны Иреиҳа ӡоу Асовет 
аилатәараҿы аҳәынҭқарратә бираҟи 
агерби анышьақәдырӷәӷәоз. 

Ари абираҟ ҟалеит ахатәымҩа алх
реи ахьыԥшымреи рзы ҳақәԥара 
иаҵакы хаданы.

Абираҟ анышьақәдырӷәӷәа ашь

ҭахь хымчыбжьа ааҵуаны аибашь
ра иалагеит. Уи ԥышәара хьанҭахеит 
ҳажәлар рзы. Ауадаҩрақәа зе
гьы ирцәымшәакәа, Аԥсны жәлар 
ирылшеит рхьыԥшымра ахьчара, 
аибашьраҿы аиааира. 

Ҳ а з н у  а ш ы қ ә с  а з ы  А ԥ с н ы 
Аҳәынҭқарра иазгәанаҭоит иҿыцӡоу 
ҳҭоурых ҳәаақәызҵаз Аиааира 30 
шықәса ахыҵра.

Аԥсны Аҳәынҭқарра Абираҟ – ари 
аҳәынҭқарра иасимвол ԥшӡаны 

мацара иҟам, раԥхьаӡа иргыла
н ы ,  у и  и а ҳ г ә а л а н а р ш ә о и т 
зхы иақәиҭу атәылаҿы анхара
анҵыразы, аизҳазыӷьаразы, ахәыҷқәа 
рааӡаразы ҳарҭ ҳахьтә дарбанзаалак 
иҭакԥхықәра. Ҳарҭ зегьы иаҳзеиԥшу 
усуп – Аԥсны Аҳәынҭқарра атәылауаа 
ираҭәоу аԥсҭазаара рымазарц азы 
иааҳалшо зегьы аҟаҵара!»

Акыр иаԥсоу ҳџьынџьуаа! Абри 
амш шьахә аҽны Аԥсны атәы
лауаа, ауааԥсыра, аҩызцәа зегьы 
ирзеиӷьасшьоит аҭынчра, ашәҭы
какаҷра, акзаара.

* * *
Аԥсны Жәлар Реизара Аиҳабы 

Лаша Ашәба Аԥсны жәлар 
и р ы д и н ы ҳ ә а  л е и т Аҳ ә ы н 

ҭ қа р ратә Бираҟ Амш. Уаҟа 
иазгәаҭоуп: 

Ҳаҭыр зқәу Аԥсны Аҳәынҭқарра 
атәылауаа! 

Аԥсны Жәлар Реизара аде
путатцәа ишәыдырныҳәалоит 
Аҳәынҭ қарратә Бираҟ Амш!

Ҳреспублика ухаҿы иузаагом 
уи аҳәынҭқарратә символқәа – 
абираҟи, агерби, агимни рыда. 

Урҭ иахәҭаҵәҟьоу аҭыԥ ааныр
кылоит ҳтәыла аҳәынҭқарратә 
ԥсҭазаараҿы, дарбарзаалак атәы
лауаҩ иԥсҭазаараҿы.

Аҳәынҭқарратә Бираҟ Амш – 
ари шәареи ҳареи зыргылара 
ҳаҿу ҳаамҭазтәи Аԥсны аҭоурых 
а у п . Уи  и ҵ а б ы р г ы ҵ ә ҟ ь а н ы 

жәла ры зегьы ирныҳәаны иҟо
уп, инарҭбааны иазгәарҭоит 
Аԥс ны Аҳәынҭқарраҿы мацара 
акәымкәа, хара уи анҭыҵгьы. Ҳара 
ҳбираҟ азы агәадура ҳамоуп, 
уи ианубаалоит аԥсуа жәлар 
рҭоурыхтә гәалашәара, рпатрио
тизм, рфырхаҵара, реилаҵәара. 

Аԥсуа  бираҟ  ҳаԥхьаҟагьы 
ҳаид накылалоит, иҳаԥхьоит зхы 
иақәиҭу, иӷәӷәоу ҳџьынџьтәыла 
ахьӡала ақәҿиара ҿыцқәа рахь». 

Аԥсны Аҳәынҭқарратә Би
раҟ амш ныҳәа иазкын ма
ланыҟәала, автомашьынала 
аиԥх ныҩларақәа. Ихацыркын 
Аҟәа, Ахақәиҭра Ашҭа аҟ ны. Урҭ 
зегьы рҿынархеит Алада Ешыра 
ақыҭа аҟоу Аԥсны Аҳәынҭқарра 
Раԥ хьатәи Ахада Владис
лав Арӡынба Имемориал ахь, 
инышәынҭраҿы ашәҭқәа 
шьҭа рҵеит. Анаҩ сан, ма шьы
на ла аны ҟәара иала хәыз 
рҿы нархеит асахьаҭыхҩы, 
Аԥсны Аҳәынҭқарратә Бираҟ автор 
Валери Гамгиа игәалашәара ҳаҭыр 
ақәырҵарц азы Очамчыра араион 
Кәтол ақыҭа ашҟа.

Аныҟәара иалахәын 200ҩык ина
реиҳаны, убарҭ рхыԥ хьа ӡараҿы 
«Аль фардклуб», амо тоциклистцәа 
рклубқәа «Абрек», «Аинар», аилазаара 
«Ridedike Apsny» амаланыҟәцаҩцәа. 

Аиԥхныҩлара иала хәыз имҩа
ԥыргон Аҳәынҭ автоинспекциа аус
зуҩцәа. 

Ахәылԥаз,  Амҳаџьырцәа Рԥша ҳәаҿы 
имҩасит Аԥсны аҭоурыхтә бираҟқәа 
зхашәыршәыруаз аҽы уаа. Урҭ рымҩа 
ахы акит Аԥсуа дра матә театр 
аҿаԥхьа инаркны Сергеи Багаԥшь 
ихьӡ зху Ашҭа аҟынӡа. Иара убраҟа 

имҩаԥысит Аҳәынҭқарратә Бираҟ 
Амш  иазкыз аконцерт.

Ахореографиатә, ашәаҳәаратә 
кол  лективқәа , аԥсуа естрада 
артистцәа рықәгылара алам ҭалазы 
асценахь инарге ит абираҟқәа 16. 
Аконцерт мҩаԥызгоз Алхас Ма
наргиа иаазыркьаҿны урҭ рҭо урых 
еиҭеиҳәеит.

Аконцерт иаҭааит Аԥсны Ахада Ас
лан Бжьаниеи уи ихаҭыԥуаҩ Бадра 
Гәынбеи.

Аԥсны Аҳәынҭқарратә Бираҟи 
Агерби шьақәырӷәӷәан 1992 шы қәса 
ииуль 23 аҽны Ареспубли ка Аԥсны 
Иреиҳаӡоу Асовет аила тәараҿы. 

Абираҟ Амш Аԥсны ақалақьқәа, 
араионқәа зегьы рҟны инарҭ бааны 
иазгәарҭеит.

Жәлар Реизара Аилак аҟны
Ииуль 24 азы Аԥсны Жәлар Ре

изараҿы имҩа ԥы сит жәлар бжьаратәи 
апар ламент бажьаратәи аима дара
қәеи аџьынџьуаа рыҩ ныҵ ҟа аи
ма дарақәеи рзы Аилак аилатәара. 
Иҩаԥигон уи ахантәаҩы Ал хас Бар
цыц.

Адепутатцәа ахәаԥшит «В.Г. Ар
ӡынба ихьӡ зху Жәларбжьаратәи 
аҳаиртә баӷәаза «Аҟәа» аусура алар
гареи ҳаԥхьаҟагьы аха рхәареи рзы 

Урыстәылатәи аиуристтә хаҿы игана
хьала аинвестициатә проект анаг ӡа
разы Аԥсны Аҳәынҭқарра Аиҳабыреи 
Урыстәылатәи Афедерациа Аиҳа
быреи рыбжьара Аиқәышаҳаҭра 
аратификациа азы» азакәан апро
ект. Уи иацу аилыркааратә шәҟәа
ҿы иазгәаҭуп аиқәышаҳаҭра ишым
ҩақәнаҵауа Урыстәылатәи аиурист 
хаҿы иганахьала аинвестициатә 
проект анагӡара азҵаарақәа, иагь

ҳәаақәнаҵоит аганқәа рзинқәа, рхыд
ҵақәа.

Азакәанпроект алацәажәара рхы 
аладырхәит иааԥхьаз Аԥызаминистр 
ихаҭыԥуаҩ, аекономика аминистр 
Кристина Озган, уи лхаҭыԥуаҩ 
Ҭеимураз Амқәаб, Жәлар Реизараҿы 
Ахада ихаҭарнак, аиустициа аминистр 
Анри Барцыц.

Аилатәара аихшьалақәа рыла Аи
лак алахәылацәа иазырыӡбеит абри 
азакәан апроект Жәлар Реизара 
ааигәаӡатәи аиалатәараҿы адкыла
разы инарышьҭырц.

Адырраҭара шыҟалахьоу еиԥш, Аԥсны Ахада Ас
лан Бжьаниа мышкы ҳәа На льчик ақалақь дыҟан Жәлар

бжьаратәи аҿартә ту ристпат риоттә форум «Иаку Кавказ» аусура 
аҽалархәразы.

Жәларбжьаратәи аҿартә ту ристпатриоттә форум «Иаку Кав каз» 
аусура мҩаԥысит ииуль 18 инаркны 21 азынӡа ҞабардаБалкартәи 
Ареспубликаҿы.

Афорум аҿаԥхьа уснаг ӡа тәқәаны иқәгылоуп: атәы  ла у аҩра
патриоттә, хәарҭара злоу аҿартә туризм аусхк ага  нахьала 
апроектқәа реи қәыршәара; Кавказ ажә ла р қәа рмилаҭбжьаратә, 
рдин бжьаратә усеицура арӷә ӷәара; атуризми асасдкылареи уҳәа 
рырҿиараҿы аҿар рҵакы ала цәажәара.

Афорум апрограмма иаҵа на куеит еиуеиԥшым ахыр
харҭақәа рганахьала аҵа ра дыр ратә ҭыԥқәа, апро екттә усу ра, 
иара убас атуристеилыркааратә программа.

Аҿар рфорум иалахәу рахь

Аԥсны Ахада Аслан Бжьаниа 
дрыдныҳәалеит Жәлар бжьа
ратәи аҿартә туристпат риоттә 
форум «Иаку Кавказ» иалахәу. 
Уи мҩаԥысуан Нальчик, Ҟабарда
Балкартәи Ареспублика аҳҭны
қалақь аҟны.

Аҳәынҭқарра Ахада иқәгы
лараҿы иҳәеит: «Аԥсны анап
хгареи ажәлари рыхьӡала гәык
ԥсыкала ҭабуп ҳәа иасҳәоит 
ҞабардаБалкартәи Ареспублика 
Ахада Ҟазбеқ Валерииԥа Ко
ков сахьааиԥхьаз азы, насгьы 
акырӡа зҵазкуа, хәарҭара злоу 
аусмҩаԥгатә салахәхартәы алша
ра ахьсиҭаз азы.

Жәларбжьаратәи афорум «Иаку 
Кавказ» – аусеицуразы, аҿар 
рполитика аганахьала аидеиақәа 
рзы зеиӷьаҟаӡам ҭыԥуп, асеиԥш 
иҟоу аусқәа аҿар ирыланааӡоит 
Аԥсадгьыл абзиабара, аиашьа
ратә еизыҟазаашьақәа. Абри 
ина маданы, акырӡазҵаз куа ус
наг ӡа тәны иҟоуп Кав каз ажә
ларқәа русеицуреи ракза ареи 
рырӷәӷәаразы аконцепциа аус 
адулара. Аԥсны еснагь иазхиоуп 
ҞабардаБалкартәи Ареспублика 

аҟны хәарҭара злоу, акыр иаԥсоу 
аԥшьгамҭақәа рынагӡара активла 
аҽалархәра.

Аслан Бжьаниа иазгәеиҭеит, 
Аԥсны иара убас аҵак ду шар
ҭо атуризми асасдкылареи рыр
ҿиараҿы аҿар иааныркыло аҭыԥ.

«Аԥсны Аҳәынҭқарра, иара 
аҿи араҿы атуризм аԥхьа иргы
ланы, иазхиоуп абри афорум 
инақәыршәаны аԥышәа аимда
ра, еицаҳзеиԥшу аԥшьгамҭақәа 
рышьақәыргылара.

Аҿар – ҳажәларқәа ԥхьаҟатәи 
рԥеиԥш роуп, атуризм арҿиараҿы 
урҭ рлагаламҭа ақәҿиареи ашә
ҭыкакаҷреи хымԥада ирышьа
ҭоуп», – иазгәеиҭеит адны ҳәа
лараҿы.

«Афорум «Иаку Кавказ» иала
хәу зегьы ирзеиӷьасшьоит лҵшәа
бзиала аусура, аинтерес зҵоу 
аицәа жәарақәа, иқәыргылоу аус
наг ӡатәқәа ралыршараҿы агәац
ԥыҳәара.

Иарбанзаалак  аԥшьгамҭа 
иаана  шьҭуеит алҵшәақәа, ҳаиа
шьаратә республикақәа рыбжьа
ра аимадарақәа арӷәӷәоит!» – 
иҳәеит Аԥсны Ахада.

Аҭҵаарадырратә, арҿиаратә 
интеллигенциа рхаҭарнакцәа 

рԥылара

Аԥсны Ахада Аслан Бжьаниа дыр
ԥылеит аҭҵаарадырратә, арҿиаратә 
интеллигенциа рхаҭарнакцәа, – иаана
цҳауеит Ахада ипрессамаҵ зура.

Аиԥылара аартуа, аҳәынҭқарра 
Аха да иазгәеиҭеит иара еснагь дшад
гыло аҳәынҭқарреи ауаажәларреи 
ре ицәажәара, иагьрыдигалеит гәаа р
тыла еицәажәарц.

«Абасеиԥш иҟлу аиԥыларақәа еис
нагь алҵшәа рымоуп. Атәыла аԥс
ҭазаара хра злоу азҵаатәқәа рга
нахьала шәара шәгәаанагарақәа, 
шәа бжьгарақәа ҳара ҳзы акыр иаԥ
соуп», – иҳәеит Ахада.

Аслан Бжьаниа далацәажәеит ҳаԥ
сҭазаара еиуеиԥшым аусхкқәа рган
ахьала аусқәа рҭагылазаашьа атәы.

Аҭҵаарадырратә хеидкыла ахаҭа
рнакцәа еиҭарҳәеит аҭҵа арадырраҿ 
иҟоу апроблемақәа, насгьы урҭ рҭыԥ 
рықәҵашьа амҩақәа. Аиԥылараҿ 
иара убас ирылацәажәеит хра злоу 
ҳаамҭазтәи азҵаарақәа.

Аиԥылара иалахәын Аԥсны Аха
да ихаҭыԥуаҩ Бадра Гәынба, Аха
да Иусбарҭа анаԥхгаҩы Џьансыхә 

Нанба, Ахада Иусбарҭа анапхгаҩы 
ихаҭыԥуаҩ Валери Папба, Аԥыза
министр ихаҭыԥуаҩ, аекономика 
аминистр Кристина Озган, Ахада 
Иусбарҭа аекономика аҟәша аиҳа
бы инапынҵақәа назыгӡо Алхас 
Аӡынба, арҿиаратә, аҭҵаарадырратә 
интеллигенциа рхаҭарнакцәа – 
аҭҵаарадыррақәа Ракадемиа апре
зидент Зураб Џьопуа, ақыҭа нхамҩа 
Аинститут аиҳабы, академик Лесик 
Аиба, Ахада иҟны иҟоу астратегиатә 
ҭҵаарақәа Рцентр аиҳабы Виачеслав 
Чрыгба, Аԥснытәи аҳәынҭуниверситет 
аекономика афакультет адекан Ева 
Озган, Д. Гәлиа ихьӡ зху Аԥ суа ҭҵа
аратә институт аиҳабы Арда Ашәба, 
Аԥсны аҭҵаарадыррақәа Ракадемиа 
аекологиа Аинститут аиҳабы Роман 
Дбар, ауаажәларратә усзуҩ Руслан 
Џьопуа, асахьаҭыхыҩцәа Реидгыла 
ахантәаҩы ихаҭыԥуаҩ Нугзар Ло
гуа, Аԥсны аинтеллигенциа Реидгыла 
ахантәаҩы Нодар Ҷанба, аекономи
кеи азини Ринститут аиҳабы Заур 
Шьалашьаа.

 



2  ад. «Аԥсны», № 41-42
Аԥсны Ахада араионқәа рҟны аиԥыларақәа мҩаԥигоит

Очамчыра араион ауаажәлар рԥылара
Аԥсны Ахада Аслан Бжьаниа 

Очамчыра ақ. ахь иныҟәараан 
ақа лақь амшынԥшаҳәа арԥ ш
ӡаразы аусурақәа рымҩаԥысшьа 
гәеиҭеит.

Уаҟа ҭыԥк аҿы 3 нызқь метр 
ԥшьырқца раҟара ахаҳә шьҭа
рҵахьеит. Уи ахәԥса иартәоит 5 
миллионки 250 нызқь мааҭ. Уажәы 
аса сааирҭа «Амшынеиқәатәи 
абы р  лаш» аганахь ахаҳәчаԥа 
ықәы р ҵоит.

Аԥшаҳәаҿы еиҭарҳахьеит аҵла
қәа, идыргылахьеит асқамқәа, 
агәамсам ҭаԥсарҭақәа, аӡыршә 
уҳәа егьырҭгьы.

Аспорттә шҭа еиқәыршәоуп. 
Аусурақәа хацыркын апрель азы. 
Апро ект ахәԥса – 1 миллионки 
900 нызқь мааҭ артәоит. Амалқәа 
аушьҭуп аҭыԥантәи абиуџьет аҟ
нытә.

Аԥсны Ахада Аслан Бжьаниа 
Очамчыра араион актив алархәны 
анҭыҵтәи аилацәажәара мҩа
ԥигеит.

Очамчыра араион ахадара аиҳа
бы Беслан Бигәуаа 2023 шықәса 
фымз рыҩнуҵҟала имҩаԥыргаз 
аусуразы аҳасабрба ҟаиҵеит.

Ажәахә дазыӡырҩны, Аслан 
Бжьа ниа иазгәеиҭеит ашәахтәқәа 
рылх ра аганахьала аҟаҵарбақәа 
шҽеим, араион аҟны ахатәы биз
нес аҿиара иаламгар, аиҵа хара
қәа еиҳагьы ишырацәо.

«Аҳәынҭқарра иалшаӡом хыр
ҳарала анхамҩатә усқәа рымҩа
ԥгара. Ари аҳәынҭқарра анапы 
ианым, ари знапы иану ахатәы 
бизнес ауп. Абас ишьақәгылоуп 
аекономика, шәареи сареи ҳус 
– аекономика знапы алаку рхыԥ
хьаӡара аизырҳара ауп», – иҳәеит 
иара. 

Аслан Бжьаниа еилкаара
ла даз  неит аԥсыӡ аус адызула
уа анап лакқәа русура шмаҷхаз, 
ари иҽеим анырра шыҟанаҵаз 
ашәахтәқәа ралагаларахь. Абри 
инаваргыланы уи иазгәеиҭеит, 
егьырҭ аусхкқәагьы шырҿиалатәу.

«Абри азы иҟоуп ауаагьы, ад
г ь ы л қ ә а г ь ы . Уи  а г а н а х ь а 
л а  аимакаиҿак ду мҩаԥысуеит. 
Ҳа ра иҳалшоит убри ҳацәцарц, 
ҳшы нхац ҳанхаларц, рацәакгьы 
ҳбеиамкәа», – иҳәеит Бжьаниа.

Ахада рыхшыҩ азишьҭит аи
башьра ашьҭахь Аԥсны идыр
гылаз, идырҽеиз рахьтә жәпакы 
шыҟаҵоу ҳхатәы малқәа рыла 
акәымкәа, Урыстәыла ацхыраара
ла. Урҭ иреиуоуп ахәыҷбаҳчақәа, 
ахәышәтәырҭақәа, ашколқәа, 
амҩақәа, афымцамч, арыцқьаратә 
ргыламҭақәа уҳәа.

«Ҳара даҽакала анхараанҵы
ра ҳалшоит, иҳамоуп атуризм 
арҿиара иазку апрограмма, уб
ри  гьы адкылара аҭахуп, аха 
ӷәӷәа ла иаҿагыло ыҟоуп. Урҭ 
ра  цәаҩым, аха дара иԥшӡаны, 
рыбжьы ҭганы ицәажәоит. Аха 
ирҳәо ҵабыргым, аекономика 
аҳәаақәа хара ирҭысуеит, ҳҳәы
нҭқарра иаԥырхагахауа акыр 
иры лацәажәоит. Ҳәарас иаҭа ху
зеи, ацәажәара мариоуп, акгьы 
аҭак ҟамҵаӡакәа, ҳара, араион, 
аҳәынҭқарра анапхгаҩцәа, аде
путатцәа, аҭакԥхықәра зду ауаа 
иаҳуалуп иахьа, абыржәы, абраҟа 
хықәкыла азҵаарақәа рҭыԥ рықә
ҵара», – иҳәеит Бжьаниа.

Уи иажәақәа рыла, ауаа ргәаб
зиара, аҵарадырра ахаҭабзиара, 
атәыла ашәарҭадара, арбџьар м
ч қәа реибыҭара, аррамаҵзурахь 
анаԥхьара, уаҟа аҭагылазаашьа 
бзиақәа раԥҵара иахьа иӡба
ла тәуп, аха ҳоппонентцәа уи 
алацәажәара рҭахӡам. 

«Атуризм арҿиара, убри инама
даны апартсасааирҭақәа рзинтә 
статус иазку азакәан адкылара 
акырӡа зҵазкуа усны иҟоуп. Ҳара 
иҳарҳәоит апартаментқәа ирыцу 
ашәарҭарақәа шыҟоу. Аха абарҭ 
иҟаларц зылшо ашәарҭарақәа 
азакәан адкылараан иарбам
зар, урҭ шыҟац иаанхоит. Абри 
азакәанпроект зырмазеиуаз, 
урҭ акыраамҭа аахыс аус адызу

лоз специалистцәоуп, ҳасаб 
рзыру ан ашәарҭарақәагьы. Уаҟа 
иха дарақәоу зегьы адырбеит. 
Еиҭам ҵуа акоммерциатә маза
ра шьҭызхырц зҭаху иауӡом 
апо литикатә зинқәа, Аԥсны 
атәы  лауаҩра. Ари апрограмма 
ԥкуп. Еиҭамҵуа акоммерциатә 
ма зара ашьҭыхра азин имам Аԥ
суа ҳәынҭқарра аҟазаара иақә
шаҳаҭым, ҳара ҳҳәынҭқарра 
иаҿагыланы бџьаршьҭыхла мам
за ргьы бџьарда ақәԥара мҩа ԥыз
гоз. Еиҭамҵуа амазара заурц зҭаху 
аполитикатә зин қәа рымаӡам, урҭ 
Аԥсны иауаа ԥсырахарц залшом, 
изакәызаалак демографиатә 
шәар  ҭарак рыцым», – иҳәеит 
Аҳәынҭ қарра Ахада.

Аслан Бжьаниа иаҵишьит ара
ион аекономика шырҿиалатәу. 
Очамчыра амшын аԥшаҳәа их
шыҩ азишьҭит. Уажәы уи ар ҽеира 
иаҿуп. 

Ахада иажәақәа рыла, Очам
чыратәи астадионгьы иацх
ра  а тәуп. «Ари аобиект аҭоу
рыхкультуратә ҭынха аба ҟақәа 
рре естр ианҵатәуп. Абраҟа ихә
маруан иналукааша аԥсуа спорт
сменцәа», – иҳәеит иара.

Ахада иазгәеиҭеит апартса
сааирҭақәа рызҵаара аганахьа
ла Очамчыра ауааԥсыра рҟнытә 
адгылара дшақәгәыӷуа, аимак
аиҿак шхыркәшахауа изыхәҭоу 
азакәанқәа рыдкыларала.

«Ибзиоуп, ауаа ааины ацхы
раара ианаҳәо, иҽеим убри ауп, 
дара ҳрыцхраарц ахьҳалымшауа. 
Аусқәа абас ала рҭагылазаашьа 
ԥсахтәуп», – еихишьалеит Аслан 
Бжьаниа.

Ахада данықәгыла ашьҭахь, 
Очам чыра ауааԥсыра апартса
сааирҭақәеи апартаментқәеи рга
нахьала ргәаанагара рҳәеит. Иқә
гылоз аиҳараҩык аза кәанпроект 
адкылара иадгылон, избанзар 
урҭ аекономика рҿиалатәуп, 
атәылаҿы аԥсҭазаара аҩаӡара 
еиӷьтәлатәуп ҳәа рыԥхьаӡоит.  

Аԥсны аделегациа –  Никарагуа
Абарҭ амшқәа рзы Аԥсны аде

легациа рхы аладырхәит Сан
динисттәи ареволиуциа 44 шы
қәса ахыҵра иазкыз агәы рӷьара.

Манагуа, Ареволиуциа ашҭаҿы 
имҩаԥысит акоманданте Даниель 
Ортега Сааведреи уи ихаҭыԥуаҩ 
Росарио Мурильиои ахьықәгылаз 
аныҳәатә концерт. 

Аԥсны аделегациа ахада, Аԥы за
министр ихаҭыԥуаҩ Беслан Џьо
пуа Ареспублика Никарагуа Аха 
да Аԥсны Ахада Аслан Бжьаниа 
иҟаиҵаз адныҳәаларатә шә ҟәы 
ииҭеит. 

Џьопуа Никарагуа анапхгара 
ҭабуп ҳәа реиҳәеит ганрацәала 
иҟарҵо адгыларазы, ажәлар ир
зе иӷьаишьеит аҭынчра, аман шәа
лара. 

Уаанӡа Манагуа америаҿы 
имҩа ԥысит Аԥсны аиҳабыратә 
де ле гациеи Манагуа ақалақь 
ахада Реина Руедаи реиԥылара. 

Реина Руеда иазгәалҭеит, Мана
гуеи Аҟәеи алшара дуқәа шры
моу аусеицуразы, ҳаԥхьаҟагьы 
аҳҭнықалақьқәа рыбжьара аизы
ҟазаашьақәа рырӷәӷәара ргәы 
ишҭоу, – иаанацҳауеит Аԥсны 
адәныҟатәи аусқәа Рминистрра 
амедиацентр.

«2021 шықәса ноиабр 1 азы 
Аҟәеи Манагуеи рыбжьара анапы 
зҵаҩыз аиқәшаҳаҭра иалнаршоит 
еиуеиԥшым аусхкқәа рганахьала 
аԥы шәа аимдара», – иазгәалҭеит лара.

Аԥызаминистр актәи иха ҭы
ԥуаҩ, ақыҭанхамҩа аминистр 
Беслан Џьопуа иҳәеит аҳҭ ны
қалақьқәа рыбжьара наҟааҟ 
аизыҟазаашьақәа шыӷә ӷәа хауа, 
географиала акырӡа ише ицәы
хароугьы.

«Ҳара аокеанқәа ҳаиҩыршоит, 
аха иаҳзеиԥшу рацәоуп. Ҳтәы
лақәа рсуверенитет иазы қә
ԥон, ирыхьчон ихьԥшым ҳәынҭ
қаррақәаны иҟаларц азы рзин. 
Аԥсны жәлар рхаҿала ишәы
дысныҳәалоит шәмилаҭтә ныҳәа 
– Сандинисттәи ареволиуциа 44 
шықәса ахыҵра», – иазгәеиҭеит 
Беслан Џьопуа.

Беслан Џьопуа иара убас ди
ԥылеит Никарагуа ақыҭа нха мҩа 
аминистр Боско Костилио. Уи 
далацәажәеит Накарагуа ақы
ҭа н хамҩа аганахьала иамоу ал
шарақәа. 

Иара иганахьала, Беслан Џьопуа 
еиҭеиҳәеит Аԥсны ақыҭанхамҩа 
аҿиара атәы, иазгәеиҭеит абри 
аусхк аҟны аусеицура акырӡа 
шаҵанакуа. 

Џьопуеи Костилиеи еицәажәеит 
ҳаԥхьаҟагьы аимадарақәа ишры
цырҵо ала. 

Астол гьежь

Абри азҵаара хада иазкны 
асоциалекономикатә ҭҵа

а ра қәа Рцентр ааигәа им ҩаԥ
на геит астол гьежь. Уи ааиртит 
Ацентр анапхгаҩы, афилософиатә 
наукақәа ркандидат, адоцент Олег 
Несториԥа Дамениа.

Зегь реиҳа ихадоу, ҳәынҭқаррак 
аҳасабала ҳаҟазаарц аҵак ду 
змоу – адемографиа азҵаара 
иалацәажәон анаукатә усзуҩцәа, 
аҵарауаа, аспециалистцәа.

Хымԥада атәылаҿ адемогра
фиа ашьҭыхраз анырра ду ҟа
наҵоит Аԥсны аекономика 
аҭа гылазаашьа. Убри иазкын 
ацентр аусзуҩы Амра Цәышба 
ла жәахә. Лара дазааҭгылеит иа
хьазы аԥсуаа рхыԥхьаӡара, уи 
астатистикатә ҭҵаарақәа ина
рықәыршәаны 51  процент ыҟоуп. 
Еиҿырԥшны ҳахәаԥшуазар, 
20112021 шықәсқәа ирҭагӡаны, 
10 шықәса рыла аҧсуаа рхыҧ
хьаӡара иазҳаит хнызқьи ҩышәи 
ҩынҩажәи зеижәҩык рҿынӡа 
(3259).

19921993 шықәсқәа, аибашьра 
анцоз, иҳауз ааха ҳдемографиа 
ацәыӡ ду анаҭеит, харҭәаашьагьы 
амамкәа иаанхеит. Еилкаауп,  ҳде
мографиа аҭагылазаашьа ҳан
зацымхраа зхы иақәиҭу аҳәынҭ
қарра ҳзыргылом ҳәа азгәалҭеит 
лара.

Ҳмилаҭ аиқәырхаразы зегь 
раҧ хьа иҳаргылаша акоуп 
ҳџьын џьуаа,ҳашьцәа Аҧсныҟа 
рыр хынҳәра, абрахь нхараҳәа 
игье жьыз аанкылара ргәаҧхартә 
еиҧш аҭагылазаашьа рзаҧҵара. 
Аб ри азҵаара дазааҭгыло, ацентр 
анаукатә усзуҩы Жаде Џьемре 
иҟалҵеит ажәахә «Арепатриациа 
апроблемақәеи, асоциологиатә 
ас пекти». Шьамтәылатәи ҳџьын
џьуаҩ, асоциолог Гехад Аба за: 
«Ҳара Сириа ачерқьесқәа ҳәа 
ҳзырҳәон, ара ҳахьааиз Сири
антәи иааз» ҳәа иҳашьҭоуп, ҳара 
иаҳҭахын, ҳарзыҧшын абра 
ҳхылҵшьҭрақәа ҳҧыларц», – 
лҳәеит лара.

Аҭоурыхтәҭҵаарақәа рканди
дат Џьамбул Инџьгиа  иажәа хәаҿ 
даз хьаҧшит арепатриациа иаҵа
накуа ҳдемографиа ашь ҭыхразы. 
«Нестор Лакоба 1920 шықәса рзы 
амҳаџьырцәа аҧсуаа рыргьежь
ра дашьҭан. Иаҧҵан акомитет 
амҳаџьырқәа рыргьежьразы. Аха 
мызқәак рыла ихырбгалан. 1928 
шықәсазы Аҧсны Ареспублика 
Ахада Нестор Лакоба ихьӡала 
иааит ашәҟәы Бырзентәыла ин
хоз амҳаџьырқәа рҟынтә. Урҭ 
аҳәон Аҧсныҟа ахынҳәра. Дара 
рхыҧхьаӡара наӡон 700ҩык 
рҟынӡа.

1936 шықәсазы Нестор Лакоба 

ари азҵаара аӡбараз иқәиргылеит. 
Аха Қырҭтәыла уи адгылозма. Иш
дыру еиҧш, 1936 шықәсазы Не
стор Лакоба Қарҭ ахәшә иҭаны 
дыршьит. Амала баша иҳәаз 
ажәақәамызт Нестор иан Шьа
хәсна Џьергьениа лмыткәма иа
лаз ажәақәа «Сыҷкәын, уан ам
шын нырцә иҟоу уашьцәа уҧсы 
рықәҵама нан» ҳәа.

Адемографиа ашьҭыхраҿы аҵа
кы ҵаулоуп атәыла аекономика, 
агәабзиарахьчара. 

Уи инамаданы ажәа рҳәеит: 
Аҧсны агәабзиарахьчара ами
нистр ихаҭыҧуаҩ Баҭал Кациа, 
ахшараиурҭа Аҩны аиҳабы Белла 
Ҧилиа, ақалақь ахәыҷтәы поли
клиника аиҳабы Ада Абыхәба.

Урҭ иазгәарҭеит Аҧснынтәи 
анацәа хыҧхьаӡара рацәала 
Урыс тәыла ахшара дышрауа, из
банзар уаҟа еиҳа ирзеиҕьуп ҳәа 
иазы ҧхьаӡаны. «Урҭ ахәыҷқәа 
ҳде мографиа иагхеит, аҧсуаа 
ҳхыҧхьаӡара иагхеит, ара џьар
гьы иҭагалаӡам. Уаҟа ироуеит 
асоциалтә пакетқәа», – лҳәеит 
Белла Ҧилиа.

Жәлар Реизара 5тәи ааҧ
хьара адеутат Леонид Чамагәуа 
иқәгылараҿ ирацәоуп дыз
за аҭ гылаз апроблемақәа. Ҳде
мо графиа ашьҭыхразы акыр ӡа 
зҵазкуа усуп иқәыҧшу аҭа 
ацәарақәа ацхыраара рыҭара. Ах
шара дзауз анацәа аматериалтә 
цхыраара рзыҟаҵара, убри 
акәӡан ҷыдала иара инапхгара
ла еиҿкааз афонд «Азҳара» зҿыз 
хәы шықәса ирҭагӡаны.

Иара иҳәеит, «ҳара ҳдемографиа 
ашьҭыхразы акагьы аҭира аҭах
ӡам, ҳара ҳхаҭақәа иҳалшоит. 
Ирыцхраатәуп иқәыҧшу аҭа
ацәарақәа, ахәыҷы рацәа змоу, 
иҕару, згәабзиара уашәшәыроу.

Аӡәыр ихашәҵару иахьа Аҧсны 
120 нызқь аҧсуаа ҳхыҧхьаӡара 
наӡоит ҳәа, сара иҭысҵааит иа
хьа Урыстәыла инхоит 8 ныз
қьҩык аҧсуаа. Аҧсны инхо 
хыҧхьаӡара 9095 нызқьҩык 
ире иҳам. Гал иақырҭуартәыз аҧ
суаа рызҵаарагьы ус имари
ам аӡбара. Дара иаҧсуаатәны 
рыҟаҵара сааҭкала иуӡбаша 
усым. Шәышықәсала иаҿын урҭ 
рых дырра  аҧсахра, ақырҭуа 
ҳәа рхы ршьо иҟаларцазы. Ҳара 
ҳетнос аиқәырхара ҳара ҳхаҭақәа 
ҳнапы иакуп, ҳара иҳалшоит», – 
ихиркәшеит уи иажәа.

Наира САБЕКИА

Заур Налоев диижьҭеи 95 ш. ҵит Аамҭеи ауааи

Аҵарауаҩ ду,  ажәлар рхьаа  рыцеиҩызшоз
Аҧсадгьыли ажәлари рхьаа 

ры цеиҩшара зегьы ирыл
шом, уи зылшо аҧсҭазаара ацә
қәырҧақәа ирыӡрыжәхьоу, гәы
лаҧсыла зыжәлар ирымадоу, урҭ 
зыгәра рго  дреиуазароуп. 

Здаракәац еизаку адыга жәлар
қәа риешьара  ажәҩахыр арҕә
ҕәара аус ҧшьаҟны зылшамҭа 
шьардоу Кавказ аҵеицәа хьӡы
рҳәагақәа дыруаӡәкуп, арҭ амшқәа 
рзы 95 шықәсхыҵра азгәарҭо 
Ҟа  бардаБалкариа жәлар ры шә
ҟәыҩҩы, Аҧсны акультура зҽа
ҧса з тәыз аусзуҩы, Аҧснытәи 
аҳәынҭ  қарратә университет Ҳа
ҭыр зқәу апрофессор, «Леон иор
ден» занашьоу, Кавказҭҵаара 
ака  ҵәарақәа ируаӡәку аҵарауаҩ, 
ауаа жәларратә усзуҩ Заур (Заур
би) Магамеҭиҧа Налоев.

Заур Налоев диит ииуль 15, 
1928 ш. рзы Урвантәи араи
он Стари Урух ақыҭан. 1952 ш. 
рзы Ҟабардатәи аҳәынҭқарратә 
арҵаҩратә институт анхиркәша, 
иҟыбаҩ азгәаҭаны уаҟа, аҟа барда 
бызшәеи алитературеи рка  фе
д  раҟны аусура дрыдыркыле ит. 
19542012 шықәсқәа раан аус 
иуан ҞабардаБалкариатәи агу
манитартә ҭҵаарақәа ринститут 
аҟны, аамҭаказы алитературеи 
афольклори рыҟәша анапхгаҩыс.

Заур Налоев алитератураҿы 
дцәырҵит хпоемаки ҩынҩажәа 
жәеи нраалеи еидызкылоз «Аҧ
са  атә рбызшәа» ҳәа хьӡыс 
иама  ны, 1959 ш. рзы иҭыҵыз 
иажәе и нраалақәа раҧхьатәи ре
из  га ала. Ипоезиа цәаҳәа хада 
ны иагәылсуеит арҿиаҩы ифи
лософиатә дунеиеилкаара ҵау ла: 
абзиеи ацәгьеи, аҧсреи абза
реи, ауаҩи аҧсабареи уҳәа реи
нырра, рҽеиҭныҧсахлара, рхеи
барҭәаара. Апрозаҿы акәзар, еиҳа 
иқәҿиеит, мҽхакыла еилаца лоу, 
аха зыхшыҩҵак акырӡа иҭбаау 
аҩымҭақәа раҧҵара. Уи ар
ҵабыргит, зыӡбахә хара инаҩыз, 
2012 ш. рзы иҭыҵыз иновеллақәа 
ихарҭәаам реизга «Аӡыцәа заҵә» 
(«Одинокий журавль»).

Зыҧсҭазаара аҵыхәтәанӡатәи 
аминуҭқәа рҟынӡа аҭҵаарадырра 
иадҳәалаз Заур Налоев дравто
руп адыга филологиеи, акульту
ра  аҭоурыхи ирызку астатиақәа 
реизгақәеи амонографиақәеи бы
жьба назлоу, ҩышә инареиҳаны 
– аҭҵа арадырратә, алитература
кри тикатә, апублицистикатә усу
м ҭақәа. Инапхгарала иаҧҵан: 
«Аҟа барда литература аҭоурых 
аочеркқәа «Адыга жәлар ра
шәақәеи рыхьӡыртәрақәеи» 
(хтом кны); зыхьӡ нагаз, XVIII 
ашәы шықәсазтәи  Ҟабарда ан
ҭы ҵ гьы еицырдыруаз ауаа
жәлар раполитикатә хаҭа ра 
«Жа ба ги Ҟазаныҟәа изку аҳәам
ҭа қәа»; Бақсантәи арк каратә 
центр ахаҭарнакцәа – Б.Куашев, 
Х.Ель бердов, Џь.Налоев, И.Клиш
биев русумҭақәа реизгақәа. Уба
сгьы, Заур Налоев аҭҵааратә 
згәа  ҭақәеи ахҳәаақәеи рзы

ҟа   ҵаны аҭыжьра  иазир
хиеит «Аҟа барда поезиа» (1957 
ш.), «Заатәи адыга литература» 
(2010 ш.) рантологиақәа. Иџьабаа 
ма ҷым, ахәыҷ баҳчақәа рзы 
ҟабарда бызшәала ахрестоматиа 
аиқәыршәареи, аҟабарда жәлар  
рлакәқәа реизгареи, аҭыжьра ра
зырхиареи рус аҿгьы. Иара  иоуп 
изылшамҭоу, адунеи ажәларқәа 
рлакәқәа рахьтә иреиҕьу шәкы, 
аҟабарда бызшәахьы еиҭаганы 
аҭыжьра азырхиарагьы.

Акырынтә еиҭаҭрыжьхьоу 
«Ады  гақәа ркультура аҭоурых 
аетиудқәа» ҳәа хыс измоу имо
нографиаҟны дазааҭгылоит ады
га рккара азҵаарақәа реиҧш, 
иаҳхысыз  ашәышықәса актәи 
азб жазы зыхьӡ наҩхьаз аҟабарда 
поет цәа: А.Хавпочев, А. Шоген
цуков, Н. Цагов уҳәа аӡәырҩы 
рырҿиаратә ҭынха.

Заур Налоев уаажәларратә 
усзуҩык иаҳасабалагьы иаҳа
ҭыри имҽхаки даараӡа иҭбаан, 
19901994 ш.ш. раан Ҟабарда
Балкартәи Ареспублика Иреи
ҳаӡоу Ахеилак – Жәлар Реизара 
алахәылас дыҟан; далахәын убас
гьы аҟабарда жәлар рКонгресс. 
Уи дреиуоуп 90тәи ашықәсқәа 
рхыркәшамҭазы ареспубликкатә 
уаажәларратә еиҿкаара «Ады
гэ Хасэ» аҧҵаҩцәа, кыраамҭа 
ахантәаҩысгьы дыҟан. Заур Мага
меҭиҧа 1991ш. рзы далахәын 
иаҧхьаӡатәины Голландиа имҩа 
ҧысыз адыга жәларқәа рха ҭа
рнакцәа реилацәажәара, иажәа
лагалала анаҩс, аизара ду Нальчик 
имҩаҧыргарц ахьазыӡбахаз. Уи  
аизара ду аҟноуп иахьаҧҵахаз 
хаҭала знапхгараҭаратә хеилак 
далахәыз ачерқьесқәа жәлар б
жьаратәи рассоциациа.

Ишдыру еиҧш, иаҳхысыз 
ашәы шықәсқәа 80тәи ашы қәс
қәа рхыркәшамҭаз еиҳаеиҳа 
иуадаҩхон Аҧсны аполи ти катә 
ҭагылазаашьа. Ҳажәлар рми
лаҭхақәиҭратә қәҧара ацә қәы
рҧақәа есааира ашьҭыҵра иаҿын. 
Убарҭ аамҭақәа раан Кавказ 
Нхыҵ иқәынхо адыга жәларқәеи 
ҳареи ҳаимадара иазкыз аусқәа 
реиҿкааҩҧхьагылаҩцәа дреиу

ан Заур Налоев. Уи данқәыҧшӡаз 
нахыс дацәымҩашьо агәра ига
хьан адыга жәларқәа ҳаибабареи, 
уи иарҿыхо ҳгәеизыбылреи 
иры бзоураны, ҳхы ҳхала иаҳ
мыхьчар, ҳзыхьчо даҽа мчрак 
шыҟа мыз. Ҩнуҵҟала иҵаулаз 
Заур Магомеҭиҧа ажәлар реи
зарақәа рҟны иқәгыларақәа 
рҵакы гәаҕьыуацәан усҟантәи 
аамҭақәа рзы, аха игәҭакы дацә
хьа ҵны иҟамлеит зныкгьы. 
Ады гааи аҧсуааи даракәацла 
ҳаи   лахәра , ҳаизааигәара , 
наҟнаҟтәи ҭоурыхтә ла хьын
ҵа  ла  ҳаимадарақәа  рых
ҭ а  д ҭ а   ҧ  ш н ы , б ж ь ы ҭ г а л а 
дала цәа  жәон иеишьцәоу ажә
лар  қәа ҳашкеибамыжьша иана 
кәызаалак, аҧсҭазаара аӡы
блараҿы ҳаидымгылар шамуа 
ахеиқәырхареи ҧхьаҟатәи ҳҧе
иҧш лашеи рзы.

Заур Налоев изныкымкәа 
Аҧс ны даҭаахьан, кыр жәа
шықәсақәа раахыс доуҳала дыз
заигәаз Аҧсны жәлар рпоет Ба
грат Шьынқәба дицны ҳажәлар 
реизарақәа дрылахәхахьан. Убарҭ 
руак аҟноуп «ҳарҭ – аҧсуааи 
адыгақәеи згәаҧшь ҕәҕәоу ҵла
гәыцәк иахылҵыз амахәҭа жәпа
қәа ҳауп, аӡә ида аӡә нхашьа 
ҳамаӡам ари адунеи аҿы» ҳәа  
ахьиҳәазгьы. Аҧсны аибашьра 
анцозгьы еиуеиҧшым аҭыҧқәеи 
аҭагылазаашьақәеи рҟны иқәгы
ларақәа раан инаҵшьны даза
аҭгылон, Кавказ аҵеицәа гәым
шәақәа хацәнамырха, нхыҵ иҟа 
аахыҵ иҟа, рымч еибыҭаны аҕа 
иҿагылара ҭоурыхла атрадициа 
аманы азқьышықәсақәа рҟнытә 
ишаауа, уажәгьы ҳажәларқәа 
рие шьара, реидгылара даҽа аам
ҭанык еиҧшымкәа ишаҭахыз, 
арыцҳара ду иақәшәаз Аҧсни уи 
ажәлари рыхьчаразы.

Заур Налоев иҧсҭазаара далҵит 
ииуль 5, 2012 ш. рзы, 84 шықәса 
дшырҭагылаз. Уи ихьӡ наӡаӡа 
аҭоурых ианызаауеит адыга 
жәлар қәа назлоу, Кавказ Нхыҵ 
иқәынхо реизааигәатәра, урҭ реи
ларҵәара зыҧсҭазаара азызкыз 
дыруаӡәкны.

Ахра АНҚӘАБ

Аусурақәа – ҩнапыкла
Аҵара шықәс ҿыц иалагаанӡа

Мышқәак раҧхьа Очамчыра 
араион Кындыҕтәи абжьаратә   

школ ахыб аҧсахразы аусурақәа 
ирылаган. Атәыла анапхга
ра рҟын тәи аиҭашьақәыргылара 
иазоу жьын  апроектсметатә 
шәҟә қәа реиқәыршәаан  иаҭахәуп 
ҳәа зыӡбахә ҳәаз ахарџь. Аспе
циалистцәа разгәаҭақәа ина ры
қәыршәаны уи иартәеит жәаҩа 
миллион мааҭ. Уажәы аҭыҧ аҿы 
аусурақәа ҩнапыкла ирҿуп. 

Аибашьра ҟалаанӡа Кындыҕ 
ақы ҭан аус руан азеиҧш ҵара
иурҭақәа хҧа. Уажәы аусурақәа 
ахьымҩаҧысуа ашкол ахыбраҿы 
ахәыҷқәа аҵара рҵон хбызшәак 
рыла. Аибашьра амца ахьеила
шуаз Кындыҕ ақыҭан аибашь
ра ашьҭахь заартра алыршахаз  
школк ауп, ҩба аркын. Уажәы 
аус зуа ашкол аҿы аҵара рҵоит 

хынҩажәаҩык  инареиҳаны   
аҵаҩ цәа. 

Ашкол ахыбра акыр шықәса 
раҧхьа агәыҳалалратә еиҿкаара 
ацхыраара ала ахыб ҿыц ақә
ҵан. Аха аҧшасрақәа раан изны
кымкәа ааха аиухьан, убри аҟынтә 
аӡы кылсуан.

 Кындыҕ ақыҭа ахада Зорик 
Ҷҟониа  иажәақәа рыла, ақыҭа 
ана пхгареи анхацәеи рхатәы 
мчқәа рылагьы изныкымкәа 
иқәыр шәны, аӡы кылымсуа иҟар
ҵахьан, аха уи зегьы аамҭала 
акәын аҭагылазаашьа иахьацхра
ауаз. Кындыҕ ақыҭаҿы инхо 
ауааҧсыра рыхьӡала аиҳабыра 
рахь изныкымкуа ашәҟәқәа шы
ры ҩхьазгьы, иахьа уажәраанӡа 
азҵа ара шыҟац иҟан.  Аҧсны анап
хгара  рыӡбамҭа инақәыршәаны, 
ааигәа аҵараиурҭа ахыб ҿыц 

ақә ҵаразы аусурақәа ирзоу
жьын жәаҩа миллион мааҭ. 
Ара ҟа еиҭашьақәдыргылараны 
иҟо  уп хнызқь ҧшьыркца метр 
ина реиҳаны ахыб. Аусурақәа 
мҩа ҧысуеит ҳаамҭазтәи ашәа
газагақәа ирықәшәо. Ахыб 
анаҩ сгьы иҧсаххоит уи зку, зҭа
гылазаашьа уашәшәырахахьоу  
ахаҳә ҵәаҳәгьы.

Аусурақәа еиҵахарада имҩа
ҧы суеит, избанзар ахарџь аз
ҵ а а р а  ӡ б о у п , а м ш қ ә а г ь ы 
аусу ра зы иманшәаланы ишьа
қәгылоуп. Кындыҕтәи абжьаратә 
школ аҟны имҩаҧысуа аиҭашьа
қәыргыларатә усурақәа рхыр
кәшара азгәаҭоуп цәыббрамза 1, 
аҵара шықәс ҿыц алагара аҟынӡа.

Елана ЛАШӘРИАҦҲА 

Аԥсабара «алеишәа»
Ааигәа асоциалтә информациа Амаҵзура аинтервиу аиҭеит 

Аԥсны аҭҵаарадыррақәа Ракадемиа аекологиа Аинститут 
аиҳабы Роман Дбар. 

Ишдыру аиԥш, аҵыхәтәантәи ажәашықәсақәа рыҩнуҵҟала 
аԥсабара даара ӷәӷәала аҽеиҭанакит, уи инаԥшьны ирацәахеит 
аԥсабаратә рыцҳарақәа, амшцәгьақәа, аӡхыҵрақәа. Ҳтәылагьы 
арҭ ахҭысқәа изрыцәцом. Аинтервиу аҟны дазааҭгылеит ус еиԥш 
ҟалозаргьы, рыхҟьаԥҟьа армаҷразы иҟаҵатәқәоу. 
«Ҳара ҳҟны иҟаӡам аметео

рологиатә гәаҭарақәа рганахьала 
инарҭбаау асистема, имҩаԥысуа 
аҽеиҭакрақәа ашәҟәы иазыр
балаша, иара убас анаҩс урҭ 
ҭызҵаалаша. Урҭ иреиуоуп аӡиас
қәа рҟны аметеорологиатә стан
циақәа, агидрологиатә ҭыԥқәа. 
Краснодартәи атәылаҿацәи 
Ҟры ми рыдгьылҵакырақәа ирҿ
ҳарԥ шуазар, уаҟа иарбанзаа лак 
аӡышьҭраҿы, иаҭахызар иӡи
ас    зааит, икәаразааит, ақәар ша
ҩқәа анауа иахьықәтәо аҭыԥ 
қәа ракәзааит, игылоуп аӡы 
ахьынӡашьҭыҵыз узырбо ашәа
гақәа, агәаҭара акамерақәа, нас
гьы аинтерес змоу иарбанза
алак амаҵзура игәанаҭоит абарҭ 
аҭыԥқәа рҿы аӡы ахьын ӡа
шьҭыҵыз, имҩаԥысуа аиҭакрақәа 
ианаамҭоу анырра рзы
ҟаҵара.

Еилкаауп, ари даара 
зыхә цәгьоу ситемоуп, аха 
уи аҭахуп. Урыстәылан 
абри асистема иаз
кылсит Ҟрымск (2012 
ш ы қ ә с а  и и ул ь а з ы 
аӡхыҵра ыҟан, аофи
циалтә дыр раҭарақәа 
ры ла убасҟан иҭахеит, 
хабар да ибжьаӡит 171
ҩык – Аред.) иҟалаз ах
лымӡаахратә хҭысқәа 
ры шьҭахьҵәҟьа. Убасҟан 
са аҭқәак рыҩнуҵҟала 
жәа ҩыла ауаа ҭахеит», – 
иҳәеит Роман Дбар.

Атәылаҿы ӡиасқәак рҟны 
– Гәымсҭа, Кәыдры, Ег рытәи 
аӡыхкыра рҟны иқәыргылоуп 
агид ро ло гиатә стан циақәа. Уажәы 
абри аҩыза ашьа қәгыла аибыҭара 
иаҿуп Басла аӡиас аҟны, аха ари 
иаҭаху ахьтә маҷӡак ауп.

« А б а с е и ԥ ш  и ҟ о у  а м е 
т е о  с т а н ц и а қ ә а  р ы ш ь а 
қәыргыларазы аинститут атәыла 
абиуџьет аҟнытә акымза рак 
ннамхыц. Абарҭ амалқәеи ашьа
қәгылақәеи ҳаԥшааит ҳара ҳхала, 
ҳнапы нарымҵакуа. Еилкаауп, 
аба сала иҭышәынтәаланы аус 
зуа ашьақәгылақәа рыҟаҵара 
залшаӡом. Ҳазну аамҭазы алшара 
ҳамоуп урҭ рацәак рхыԥ хьаӡара 
ыҟамзаргьы, иҳарҭо адыр ра
ҭарақәа рыҭҵааразы. Ҳарҭ зе
гьы ҳазхәыцроуп абасеиԥш иҟоу 
аинформациа аизгареи, аҵәа
хреи, аҭҵаареи алзыршауа иха
ҭәаау аҳәынҭқарратә програм
ма аҟаҵара хымԥада ишаҭаху», 
– иҳәеит аекологиа Аинститут 
Аиҳабы.

Даара акырӡа аҵанакуеит 
анџь  ныртә инфраструктура аҳауа 
иаалы рҟьаны аҽыԥсахрақәа ир
зы хиахарц азы.

«Ианаамҭоу ирыцқьахароуп 
аӡиа сқәа рышьҭрақәа, урҭ агәам
сам рхыҵәаны иҟамзароуп. Аӡ
хыҵ рақәа, ақәаршаҩқәа раан 
агәамсам ацҳақәа ирԥырачуеит. 

Дара урҭгьы ииашамкәа рпро
ект шыҟаҵаз ааԥшуа иалагеит. 
Ацҳақәа ӡыхкырак иаҩызахеит, 
ишьҭыҵыз аӡы урҭ ирхыҽҽаны 
аиланхарҭақәа ирыҵалоит. Даҽа
кала иуҳәозар, аӡышьҭрақәа 
иана амҭоу ррыцқьара, агәамсам 
рҭыгара абас еиԥш иҟоу ацәы
рҵрақәа ргәырҽанҵаразы акырӡа 
зҵазкуа ахәҭақәа ируакны иҟоуп», 
– иаҵишьит Роман Дбар.

Даҽа аспектк, ҳаамҭазы зын
ӡаск иатәарымбауа, – ари аӡыԥ
шаҳәақәа рҟны ҿыц аргыларақәа 
анымҩаԥыргауа акәшамыкәша 
аҭ ҵаарақәа рыҟамҵара ауп; аӡ
хыҵрақәа ирыԥшьу ашәар ҭарақәа 
зынӡаск ҳасаб рзыруӡом.

«Иара убри аан шьаҭас иҟауҵар 
ауеит даара иҽеимкәа аус зыду
лоу анормативтә база, ишабалак 

ҳәа аус азнеира. Абасеиԥш иҟоу 
аргыларақәа рганахьала алкаақәа 
рыҟаҵара, мамзаргь мап рыцәкра 
зуалу амаҵзурақәа жәпакы ари 
аҭагылазаашьа ишабалак ҳәа 
иазнеиуеит. Урҭ ирхылҿиаауеит 
арбгарақәа, аӡхыҵрақәа, аԥхасҭа 
ӷәӷәа, иара убас ауаа рҭахарагьы 
ахылҿиаар ауеит», – иазгәеиҭеит 
Роман Дбар. 

Иара убас аус адулатәуп аҳауа 
аҽыԥсахра инамаданы аконцеп
циа ҷыда. Уи иамҽханакыроуп 
анхамҩатә усура аганқәа зегьы, 
убрахь иналаҵаны анџьныр
техникатә ргыламҭақәа, аӡы шь
ҭрақәа, ахәыҵсырҭақәа уҳәа рыр
гылара иазку анорматив ҿыцқәа.

«Ҿырԥшыс иаагозар, 4050 
шықәса уажәаԥхьа Аҟәа агәаны 
аканал ҟарҵеит усҟантәи аамҭазы 
иҟаз аҳауатә ҭагылазаашьа иад
кыланы, насгьы хәарҭара алан, 
иалшон ақәаршаҩқәа ра ан еизоз 
аӡы аушьҭра. Иахьа ари акана
ли ахәыҵсырҭақәеи зҽе иҭаз кыз 
аԥсабаратә, аҳауатә нормақәа 
зынӡаск ирықәшәаӡом. Иҟа ҵа
хароуп аргыламҭа ҿыцқәа рпро
ектқәа, ҳаамҭазтәи аҳауатә ҭагы
лазаашьа ҿыцқәа ҳасаб рзуны», 
– идеилиркааит Роман Дбар. 

Акьыԥхь иазирхиеит 
Б.ҚАЏЬИА

Нанҳәамза 14, 1992 шы
қәсазы ашьа ар ҵәы ра 

илагылт ҳшьа м д гьыл. Ҵәы
м ҕ ҵас  аҧсуа жәлар ргәы 
иала лаз ақырҭуа фа шист 
ҳҭоурых аха ҿра ирӡырц, 
азқьы шы қәсақәа ирха аныз 
ҳбызшәа ҳамх ны, ҳтәыла 
ит ҟәарц гәҭакыс иман. Ус
ҟан ирыздыруамызт аҧ
суаа рҳақ цҟьа шәҟьа агара 
шилымшоз. Издыруамызт, 
аҧ суаа рҵеицәа ргәе и
сыбжь гонаҵы шьҭахьҟа 
иш   хьамҵуаз.

Ақалақьқәеи ақыҭақәеи 
амца ркын. Аҳаирпланқәа ахәыш
ҭаарақәа ццышәыртәуан, ирбылу
ан архивқәа, ҳҭоурых ықәырхырц, 
рҭоурых ҳахәҭакны ҳҟаларц. 
Ры гәҭакы нагӡара ақәмызт, из
банзар ацәгьа зыршо цәгьала 
дымҩасуеит.

Аибашьра раҧхьатәи амш инар
кны рыжәҩа еибыҭа аӡәыкны 
еидгыла аҕа хәымга иҿагылеит 
аҧсуаа рҵеицәа. Шәҩыла еи
башьуаз аҵеицәа дрылагыланы 
деибашьуан, зеибашьратә мҩа 
аҟынтәи, иара игәалашәараҿы 
акрызҵазкуа ахҭысқәа сырза
аҭгыларц сҭаху Аҧсны Афырхаҵа 
Гашик Аӡынба.

Мрагыларатәи афронт аҿы 
комиссарс иҟаз, агәыҧ « Ч а 
г ь а м »  а к о м а н д а ҟ а ҵ а ҩ  Га 
шик Аӡынба аибашьра ҟалаанӡа 
аҵа  радырраҿы аус иуан. Иара 
иажәа қәа рыла: «Раҧхьаӡа аиба
шьра саналагыла, жәаҩаҩык 

сҵа ҩ цәа сыманы сындәықәлеит, 
урҭгьы сара исықәгәыҕуан, уб
ри аминуҭқәа рзы сшьамхқәа 
ҵысуа иалагеит, сеиҵасуа, исҳәо 
сҿамшәо сааҟалеит. Ҳаи, ахьымӡҕ 
шҧазгеи, аасгәахәит. Аҟәҟәаҳәа 
ахысра иалагеит, Тамшь амҩаду 
ҳаназааигәаха аҵысра саҟәыҵит, 
минуҭқәак раҧхьа исыхьыз, 
ааџьасшьеит, уи ашьҭахь ус уаҳа 
ис мыхьыцызт».

«Лабра ҳаҟан, асы рацәаны 
ишь ҭан. Ҭоумышь ҳәа иахьашьҭоу, 
Кәтолаа рыҷкәынцәа ажәылара 
мҩаҧыргон. Ҳаҷкәынцәа убра 
иҭахеит, асы илажьын, дара рахь 
анеира цәгьан.

Ари анҳаҳа, трақторла Кәтол 
ацентр аҟынӡа ҳааит, саны наҧш 
иџьасшьеит, аҳәсақәа «Ҳаҷ кәын
цәа џьоукы еибашьуазар, егьырҭ 
ҭахазар ҳара ҳаҟами» ҳәа асы ҧуа 
анеира иаҿын. «Ҳаҷкәынцәа ҳара 
иалаҳгоит» ҳәа ҧхьаҟа ицон…».

Аибашьраҿы дҭахеит Гашик 
иашьеиҵбы, зҩызцәа рыҩныҵҟа 
да ара пату зқәыз Ҭемыр.

«Абџьар анумоу, ухы уана қә
гәыҕуа уи даҽакала иҟоуп, иа
нумам узықәгәыҕуа маҷӡоуп» –
иҳәо ит Гашик Аӡынба.

 Абас еиҧш иҟаз аибашьцәа 
рыбзоурала ауп ишаагаз Аиа
аира гьы. Зыхә ҳараку, шьала 
икәабоу Аиааира. Цәыббрамза 
30, ари арыцхә аҧсуаа ҳҭоурых 
аҿы ихадаратәу аҭыҧ ааннакы
леит. Иҧшьоу Аиааира иамш
хеит. Ҳҵеицәа гәымшәақәа аи
ааира амш ҳзааргеит. Аиааира 
рыхьӡ адҳәалоуп зыҧсҭазаара 
зыдгьыл иахҭнызҵаз аҵеицәа
адауаҧшьқәа. Наӡаӡа ҧсра ры
қәым, наунагӡа рыхьӡ еимырда
лоит абиҧарақәа. 

Аҧсуа иҧсадгьыл алахьынҵа 
иаргьы илахьынҵоуп. Иахьа 
Аҧс ны зхы иақәиҭу, ихьыҧшым 
ҳәынҭ қарроуп, аҿиара амҩа иа
нуп. Ҳбызшәа цқьаӡа ҳтәыла 
иқәы  ҩуеит. Ҳара, еиҵагыло аҿар 
иаҳхамышҭыроуп даҽа милаҭк 
ирыламҩашьоу, иҷыдоу аҧсуа 
цәа зхоу ҳҵасқәа, ҳқьабзқәа. 
Ҳа ра ҳбызшәеи ҳаҧсадгьыли 
ҳрызхәыцыр, ҳаҧхьаҟатәи ҳам
ҩагьы лашазаауеит!

Дауҭ АШӘБА,
Аҧснытәи аҳәынҭқарратә

университет афилологиатә
факульет ажурналистика 

аҟәша I акурс астудент

Лыҷкәын ишьоуразы
Аҧсуа жәлар наџьнатә аахыс 

ирацәаны ирхыргахьеит агәа
ҟ рақәа, изныкымкәа аҧ сад
гьыл Аҧсны аҵеицәа зқьҩыла 
рхы ақәырҵахьеит, иҟалахьеит 
арӡ  рақәа, иҭагылахьеит ахҵәа ра
қәа… Арҭ зегьы Аҧсны ҕәҕәала 
ианыҧшуеит. Ҳаҧсуа жәлар 
рмаҷ ра зыхҟьогьы убри ауп. 

Наџьнатә аахыс Аҧсны иазгы
лон аҵеицәа мцаҧшьқәа, аҭо
урых иадыруеит имаҷҩымкәа 
урҭ рыхьӡқәа. Ҳажәлари ҳаҧ сад
гьыли ашәарҭара иҭазыргылаз,  
нанҳәамза 14, 1992 шықәсазы 
иала  газ  аибашьра  ҳ тәыла 
ахәра ҕәҕәақәа азыннажьит.  
Бџьар ла еибыҭамыз ҳажәлар 
рҿа гылар акәхеит зхы инаркны 
зшьа паҟынӡа иазыҟаҵаз ақырҭуа 
ар хәҭақәа. 19921993тәи ашы
қәс қәа раан ажәыларақәа ра
цәан. Аҧсуа еибашьцәа иара 
убарҭ ажәыларақәа раан ауп 
аибашьратә ҧышәа андырҳауаз. 
Ажәыларақәа рахьтә иҟан алҵшәа 
змаз, иара убасгьы аҧсҭбарақәа 
ра цәаны изцыз.

 Сара иӡбахә сҳәарц сҭахуп, 
Лыхны ақыҭа ииз, иааӡаз, 22 
шықәса рыда злахьынҵа ианы
мыз, Валера Иураиҧа Ҳаразиа. 
Дҭахеит уи ажьырныҳәамза 5, 
1993 шықәсазы, анышә дамадо
уп Лыхны. Ианашьоуп «Леон» 
иорден. Иара дабиҧазаҵәын, 
иаб идунеи иҧсаххьан, иани ҩы
џьа иаҳәшьцәеи ыҟан. Далгеит 
Гәдоуҭатәи аҩбатәи абжьаратә 
школ, анаҩс арратә уалҧшьа 
наигӡон Москва. Аибашьра иа
налага Валера Москва дыҟан, уа 
аус иуан машьынарныҟәцаҩыс. 
Аҭаацәара даламлацызт. Иара 
ателедырраҭара аканалқәа ры
лоуп ишиаҳаз Аҧсны аибашьра 

ишалагаз. Иаразнак Аҧсныҟа де
ихеит. Усҟан, раҧхьатәи амшқәа 
раан абџьар маҷын, измаз еи
мырдон. Валера Гәымсҭатәи аф
ронт аҟны бџьарда ауп дыш
неиз, анаҩс ирҭеит. Уи далан 
Амиран Берзениа ҧызас дызмаз 
аҩбатәи ажәыларатә гәыҧ. Ико
мандир ибзианы дих цәажәоит 
еибашьҩык иаҳа сабала. Валера 
ажәылара данцоз аҧсуа бираҟ 
икәыршаны акәын дышцоз. 
Иара дызлахәыз аҵыхәтәантәи 
жәыларан, ажьырныҳәамза 5, 
1993 шықәсазы еиҿкааз. Ари 
ашы  қәсан аӡын даара ицәгьан, 
ахьҭа бааҧсын. Иара дызлаз 
агәыҧ, Гәымсҭа аӡиас ирны аҕа 
иҭабиақәа ирыжәланы аибашьра 
иалагеит. Аҕа игәиҽанӡамкәа ауп 
аибашьцәа шиқәлаз. Имаҷым
кәа аҭыҧқәа рҟны ақырҭуа ир
хә ҭақәа рҭыҧ иахцан. Валера 

дызлаз агәыҧ Ачадаратәи аш
кол аҟынӡагьы инаӡоит. Ари ауаҩ 
илшоит ашкол абираҟ ахаргы
лара. Аха, ҳаибашьцәа рус аҵы
хәтәанынӡа анагара уада ҩхеит. 
Рымч амаҷра иахҟьаны аҕа дры
кәшо, амацәаз иҭаикуа далагеит. 
Абри аидыслара аҟны Валера 
ҕәҕәала дырхәит. Иара аҕацәа 
дырҧыхьашәоит. Ауаҩы ихаҿы 
изаамго гыгшәыграла дҭадырхеит, 
бжьынтәы аҳәызба илаҵаны 
дыр ҟәаҟәеит, аҵыхәтәаны илахь 
ахы ҭадыртәеит. Аиҭныҧсахлара 
аныҟаз, иҧсыбаҩ иҭаацәа иан
рырҭоз, ицәаижьы ҧхан. Уи иаа
нагоз, иабиҧазаҵәыз, зани заби 
ида дызмамыз данрырҭоз аамҭа 
азыҳәаны дыргәаҟны дышҭадырхаз 
ауп. Урҭ зегьы раҧхьаҟа анацәа 
рыҷкәынцәа ажәа рырҭахьан, иҭа
хар абџьар шьҭыхны ишеибашьуа 
ҳәа. Иара убасҵәҟа иагьыҟалҵеит 
Валера иан.

Валера иан Лили, милаҭла дша
гыруазгьы Аҧсназы лылшарақәа 
акыр идууп, леибашьратә мҩа 
даара иҭбаауп. Лыҷкәын ишьа 
ауразы хацәнамырха дгылеит, 
аиба шьра аҵыхәтәантәи амшқәа 
рҟынӡа днаӡеит. Деибашьуан Ами
ран Берзениа ибаталион аҟны. 
Ила нашьоуп «Леон» иорден. 

Абас еиҧш аибашьцәа – иаби
ҧазаҵәқәаз,  Аҧсны зхы ақәызҵаз 
шәҩыла иҟоуп. Ҳарҭ аҿар иаады
руазароуп арҭ реи башьратә мҩа, 
рҭахара аби ҧазаҵә иганахьала 
иштрагедиоу ҳажәлар рабиҧара 
азы. Дара рыҧсадгьыл рхы 
ақәырҵеит, аха ҳаҧсуа ҭоурых 
ыҟа наҵы рыхьӡқәа хьтәы нбанла 
ианызаауеит. 

Саида ҲАРАЗИАҦҲА,
ААУ афилологиатә факультет

ажурналистика аҟәша
актәи акурс астудент

Ан лгәы ҭызшьааз аҧсӡы
«Сара сҭахеит Аҟәа акалҭаҿ
                                              

Ушаҳаҭуп сдамра
                                                        

Уҧшьа-ҭыҧ ҳаракырҭаҿ,
                                                    

Сҷаҧшьаҩуп Аҧсынра»!
                                                                                  М.ЛАШӘРИА

Сентиабр 23, 1993 шықәса. Шьы
жьуп. Асааҭ хәба инархысхье

ит. Амшын ихықәгылаз апансио
нат «Искра» абжьыуаа рҟынтәи 
иааз ахҵәацәа рыла иҭәыз, уар
лашәарла иҿыхақәаз шьоук гьы 
анаара улаҧш иҵашәон. Апан
сио нат ырҧшӡо, насгьы шьыжьы 
инаркны амра нҭашәаанӡа ашә 
шьырақәа аҳра рызнауа иры
гәҭылак игылаз аҧсаӡҵлақәа 
ирылатәаз ардәынақәакгьы аша
ра еигәрҕьаны аҿықәҿықәҳәа  
рыбжьқәа уаҳауан. Харантә ҟәра
ан еиқәаҵәакгьы абжьы ҿыхьаӡа 
иааҩуан.

Аухантәарак иаашаанӡа зыцәа 
ҭынчымыз Наҭелагьы луада даа
дәылҵын, лхы ҭууа апансио нат 
актәи аихагыла асоф даақә
гылт, даанаҧшыааҧшит. Дук 
мыр  ҵыкәа данынаҧш лы лаҧш 
на рықәшәеит апансионат зҭа
гылаз ашҭа аҵыхәаны иааи
уаз ҩыџьа ахацәа. Лхы даа
ҩа  хан, лҽаалыриашан сышҟа 
даахьаҳәын сыхьыӡ  ҳәаны ус 
ҿа алҭит: «Бара, Роза, изусҭцәада, 
нас гьы ирҭахыузеи арҭ иааиуа 
ахацәа ҳәа». Урҭ ахацәа апансио
нат аҟны ишнымхаз лара илдыру
ан. Апансионат аҿы ахҵәацәа рзы 
хәҟаҵаҩыс иҟаз, аӡәаӡәала досу 
дызусҭаз здыруаз лакәын Наҭела.

Апансионат ашҭа иааҭалоз 
ҩыџьа ашәаџьҳәаҩцәа иаҳа
иаҳа ааскьара иаҿын. Салацәазар 
ҟалап бара, абарҭ сара сакәзар 
иззауа ҳәа лыбжьы ныҵакшәагьы 
иналыргеит. Саргьы исҳәара сзым
дыруа сналыхәаҧшит, ан рыцҳа, 
акала заанаҵы ацәалашәара за
ухьаз. Ианаалыдгыла, руаӡәык ус 
ибжьы наиргеит: «Наҭела, аба
аҧсы бхаҵамҧҳәысми, бҽыр
ҕәҕәа, быҷкәын заҵәы дҭахеит, 
уи хаҵарала иҧсадгьыл Аҧсны 
ихы ақәиҵеит. Арҭ ажәақәа 
есы мша, лыҷкәын апозици
ахь (ажәы ларахь) дцацыҧхьаӡа 
иазы ҧшыз Наҭела рыцҳа азныка
зы дшанхеит, лыбжьы лыхә
лашәеит, илызҭымгеит, аха нас 
лҽаа лырҕәҕәан, ан еиҭамҳәа 
аҳә ҳәара далагеит. Уаҩы дизын
кыломызт, ҳаҕеимышхара, уаҩы
тәыҩса ииҳәоз лаҳауамызт, дзы
қәгылаз асоф амаакырақәа лхы 
рнылҟьон, саргьы сыҧсыроуп, 
сыҷ кәын заҵә ида аҧсҭазаара 
сҭахым ҳәа лыҷкәын ихьӡ ҳәаны 
ды ҳәҳәон, дҵәыуон ан рыцҳа. 
Аб еиҭамҳәагьы ихы икәаҽ ду
азыруа насҭхашәа дгылан. На
ҭ е л а  Ҧ а ч л и а ҧ ҳ а и  Ш ь а 
л у а  Бран ӡиеи рыҷкәын заҵә 
Ҭемыр дҭаацәарамызт, убри ала
гьы уи аҽны ихьӡ зҳәоз ҳәа ак
гьы аанмыжьӡакәа, иҧсҭазаара 
ҿахҵәагәышьеит, иабиҧарагьы 
убрахь иналаҵаны. Апансионат 

аҿы инхоз зегьы лыдеизалеит, 
дырҵәуан аҧа, дырҵәыуан ан 
рыцҳагьы… Ус, дук мырҵыкәа иса
каса рыма иааҭалеит иҩызцәа, 
иаб, иан, иаҳәшьцәа аамҭала 
изыҩназ апансионат «Искра» 
ашҭа. Избанзар дара ахьынхоз 
Ҷлоу,  Аҟәа  аҕа импыҵакын.

Ҭемыр аибашьра ианнала
га инаркны амцашыра дала
гылан. Хаҭала дтанкистын. Арра 
дахысхьан, уи бзианы идыруан. 
Хҩыкны еицын, рҭанк «Мустан» 
ахьӡын. 

Абар уи уажәшьҭа аҩныҟа 
дмааижьҭеи 10мшы инареиҳан. 
Мышкыҩымш уҧсы ааиҭаукып 
ҳәа аҩныҟа дрышьҭит, аха ахәы л
быҽха иҩызцәақәак рыла еили
кааит ауха ажәыларахь идәы
қәлараны ишыҟаз. Ҭемыр уи 
ша аиаҳаз уахь ддәықәлеит, ихы 
ахи бааит аҩны аҟазаара. Сҩызцәа 
рыҧсҭазаара аминуҭқәа ианырку, 
уаҳа  арахь сышзыхнымҳәуа зды
руазаргьы аҩны сызтәом иҳәан, 
иан дгәыдкылахыдкыла абзиа
раз, ирласны схынҳәуеит ҳәа на
раҳәаны ауп иҵыхәтәантәихаз 
имҩа дшықәлаз.

Ҭемыр ари ажәылараҿы дыз
гашаз ахы иқәшәеит, иҧсы шҭаз 
ирулакгьы ахәшәтәырҭа аҟынӡа 
днаргеит, аха ашьа рацәаны из
лаицәцахьаз ала ацхыраарагьы 
имыхәакәа иҧсы ихыҵуеит.

Аамҭала Гагра азеиҧш ҧсы
жырҭақәа рҿы анышә дамар
доит. Нас Аҧсны анҭадырцәы 
ашьҭахь, ажьырныҳәамзазы ҿыц 
аҵәыуара ҟаҵаны иқыҭа Ҷлоу 
шәаҧыџьаҧла иҭалаҳау иаб 
игәараҭаҿы анышә дамардо
ит. Абас аибашьҩы гәымшәа, 
иаҳа иахьшәарҭоу аҿагылара 
ҟаз  шьас измаз, хьаҳәхьачарак 
ҟазымҵоз, еиҵагыло абиҧара 
рзы дҿырҧшыганы даанхоит. 

Ҭемыр Бранӡиа – Леон иор
ден занашьоу згәы разыз, ауа
ҩы изааигәаз аӡәы иакәын. Да
ныхәыҷыз инаркны ашкол аҿы 
зегьы дрылҷҷаауа дыҟан. Аҵара 
бзианы иҵон, ирҵаҩцәа еснагь 
иани иаби рҿаҧхьа илаҽхәон, 
агәрҵҟәыл бзиа змоу, заҧхьаҟа 
акы зылҵуа аӡәы иакәхоит 
рҳәон. Ани аби ргәы иладуун. 
Еиҳаракгьы уи иан иалкааны 
бзиа дибон, дылзааигәан, насгьы 
лассылассы ус леиҳәалон: «сан, 
бара быҧсит ҳәа зегьы анышә 
ишамардо еиҧш бшызымжуа 
бдыруазааит». Лыҷкәын данҭаха 
нахыс агәрҩа иаркараз Наҭела, 
акыр шықәсқәа лыҧсы ҭан, аха 
маҷк лхы еилаҧсама уҳәартә 
лхымҩаҧгашьа аҽаҧсахит. Аб 
рыцҳа ҩныҵҟала иҧа иҭахара 
гәнызгоз изхымгакәа иду
неи иҧсахуеит дук мырҵыкәа. 
На ҭела лакәзар, лзанааҭ ала 
ахәаахәҭраҿы аус луашәа да
ҿын, аха даауҧылацыҧхьаӡа 
лыҷкәын ихьӡ акәын илҿакыз, 
илҳәоз. Ақырҭуа ицәаара зхыз 
аӡә дылбар ҟаломызт, дизыҵҟьон, 
омашәа лхы мҩаҧылгон. Убас 
мацара дшыҟаз, уаҳа лгәы ака
зы, егьырҭ лыӡҕабцәа, лмаҭацәа 
уҳәа рызгьы иаалзымҧсахӡакәа 
дычмазаҩхоит, дышьҭахоит. Ус, 
ҧыҭрак ашьҭахь лыҧсҭазаара 
далҵуеит. 

Ҭемыр иеиҧш иҟоу Афырхацәа, 
урҭ ииуа абиҧарақәа рзы ҧсра 
зқәым фырхацәаны иаанхоит.

Ҳара иахьа аҭынчра ажәҩан 
аҵаҟа ҳанхозар, аҧеиҧш бзиа 
ҳамазар, уи зыбзоуроу Леон иор
ден занашьоу Ҭемыр Бранӡиа  
иеиҧш иҟаз ҳаҧсадгьыл аҵеицәа 
гәымшәақәа роуп.

Р. АМҶҦҲА,
Аҧсны ажурналистцәа

Реидгыла иалоу

Аиааира хәымш шагыз…
Сынтәа Аҧсны Аџьынџьтәылатә 

еибашьраан ҳажәлар иргаз 
Аиааира  30 шықәса ахыҵуеит, 
аха егьа шықәса ҵыргьы, анацәа 
рзы Аиааира арыцхә алаҕырӡ 
ацуп. Зегьы ишаҳдыруа еиҧш, 
аибашьраҿы аӡәы дҭахоит, аӡәы 
деиқәхоит, даҽаӡәы дуаҩыбжаны 
дааннажьуеит. Убас Аҧсны Аџьы
н џьтәылатә еибашьра (1992
1993) аан, Аҧсны шамахам зар, 
иҟам ҩнаҭак агәаҟра ахьнанам
газ, алаҕырӡ ахькамҭәаз. Анацәа 
рҵеицәа рыҧхеит, ахәыҷқәа ра
бацәа рыҧхеит. Убас ира цәаны 
х ы ҧ х ь а ӡ а р а  р а ц ә а л а  а ҿ ы 

р ҧ ш  т ә қ ә а  а а у г а л а р  а у е и т.
Ааигәа сызҭааз афырхаҵа иҩна

ҭаҿгьы агәаҟра ҟалеит. Иан, зы
дунеи зыҧсаххьоу Аниа Габниа 
– Ҕәынџьиа илааӡеит ҧшьҩык 
арҧарцәеи хҩык аӡҕабцәеи. 
Рус лан зегьы дреиҵбын, хәыҷы 
хьыӡны Тика ҳәа иарҳәон. Иара 
иашьцәа аиҳабацәа аибашьра 
ацәаҳәаҿы абџьар кны аҕа иҿа
гылан. Руслан дшеиҵбызгьы, 
дыш қәыҧшызгьы, ихы мшаҭакәа 
Аҧсадгьыл ахьчаразы иашьцәа, 
иҩызцәа днарывагылеит.

Аиааира хәымш шагыз…
Руслан Хачықиҧа Ҕәынџьиа 

диит 1956 ш. рзы Очамчыра 
араион Кәтол ақыҭан Ҭоумышь 
аҳаблаҿы. Абжьаратә школ да
налга дҭалоит аветеринартә 
тех никум. Ашьҭахь аус иуан Кын
дыҕтәи аҧсаатәааӡарҭатә фа
брикаҿы. Аибашьра ианалага 
инаркны иҩызцәа дрывагыланы 
деибашьуан, далан Ҭоумышьаа 
ргәыҧ. Жәыларацҧхьаӡа ихы 
а л а и р х әу а н . Де и б а ш ьх ь а н 
еиуеиҧ шым аибашьра ацәа
ҳәа қәа рҿы: Кәачара, Қьа ҭуан, 
Тамшь, Кындыҕ, Аҭара, Ахалдаба. 
Иахьа иҩызцәа уанрыҿцәажәо 
инарҭбааны иалацәажәоит уи 
иааирҧшуаз ахаҵара, агәым
шәара, лахьеиқәракгьы рхырҿы 
инанубаалоит – аибашьҩы заа 
дахьрыҧхаз ргәаларшәауа.

– «Аҳаҳаи, акы шәацәымшәан!» 
– ҳәа Руслан ибжьы ҵарыхәҵәаӡа, 
ирласырласны ираҳалоз, иахьа 
гьы слымҳа иҭаҩуеит, – игәа
лаиршәоит командирс имаз 
Ҭ. Гергиа. – Уи жәыларацҧхьаӡа 
ҳаҧхьа дгылазар акәын. Зны
зынла акырӡа дҳаҧыҟьаны заа 
дыҧшыхәны дхынҳәуан. Ҳгәа
ҳҽаниҵон, дҳалабжьон. Ахыр
ҕәҕәарҭақәа рҿы ҳантәаз иара 
ибзоурала аамҭа шцоз ҳбо мызт. 
Алаф иҳәон, дыччон, ды хәма
руан. Уи ала аибашьра ицоз 
ҳхаиршҭуан…

Руслан ицеибашьуаз еицҿакны 
ирҳәоз акы акәын: «Иара иеиҧш 
згәы цқьаз, иразыз, зҩызцәа 
ҳаҭырпату рықәызҵоз, ламыс
ла ирызныҟәоз, хаҵарыла зыҧ
садгьыл зыхьчоз иҧшаара уада
ҩын».

Аҧсадгьыл ахьчаҩ Руслан 
Ҕәын џьиа дҭахоит аибашьраҿы 
Аҧсны аиааира агара хәымш 
шагыз, цәыббрамза 25 рзы. Рус

лан иҭахара дыздыруаз зегьы  
даара гәалсра дула ирыдыр
кылеит, иахьагьы ихьӡ ҳәаны 
уаацәажәаргьы, «Уи даӡәыкын, уи 
иеиҧш аҵеи шамахамзар диу
ам», – рҳәоит.

Р у с л а н  д ҭ а а ц ә а р а м ы з т, 
у и  ҩбан гьы угәы унархьыртә 
иҟо уп. Ирҳәоит ани аби рзы 
еиҳа дгәыжьжьагахоит ахылҵ, 
ргәыҕрақәа зегьы иара идыр
ҳәалалоит ҳәа. Ҵабыргны, аҩ 
н а   ҭ а ҿ ы  а х а ҵ а р ҧ ы с  и и р а 
агәы рҕьара ду ацуп, аҵеи – 
ҵәҩан шьапмырӡгоуп, абиҧара 
аҿиара иацызҵо иоуп. Убри 
аҟнытә, ани аби реиҧш, иҩыз
цәаиқәлацәа ргәыҕра бзиа
қәа идырҳәалон, иеизҳашьа 
убас иҟан. Аха аибашьра гәым
былџьбара иах ҟьаны, Аҧ садгьыл 
аҵеи хьӡырҳәага иши хәҭоу 
еиҧш, фырхаҵарала дҭа хоит. 
Аба сала иразҟы кьаҿхоит. Рус
лан дахьиздахьааӡаз аҩнаҭа 
аҧ шәмара иаҭәашьоуп иашьа 
Ро ман Ҕәынџьиа. Араҟа Руслан 
ихьӡ, аибашьраан илшамҭақәа 
ирызгәдууп.

Руслан иеиҧш иҟаз аҵеицәа 
хьӡырҳәагақәа ирыбзоуроуп иа
хьа ҳадгьыл гәакьа аҧшәмара 
ахьҳаҭәашьоу. Урҭ ахаангьы 
хашҭ ра рықәым, избанзар зе
гьы иреиҳаз рыҧсҭазаарақәа 
ахҭ  нырҵеит аҭынчра. Убри ала
гьы Аҧсны ахақәиҭра азаарге
ит. Еиҵагыло абиҧарақәа ируа
лҧшьоуп Аҧсадгьыл афырхацәа 
рыхьӡрыҧша аиқәырхара, ргәа
лашәара амырӡра, урҭ рҿыр
ҧшала Аҧсадгьыл ахьчаҩцәа 
р ааӡара.

 Руслан Ҕәынџьиа аибашьраҿы 
иааирҧшыз агәымшәареи агәа
ҕьреи рзы данҭаха ашьҭахь иана
шьоуп Леон иорден.

Стелла САҚАНИА

Агәалашәара

НАРЏЬХЬОУ ЕИҦХЫӠУАЗ
Аҧсуа милаҭтә ҟазара, 

ине изакны акультура 
акыр шықәса амаҵ азызухьаз 
Аҧс ны зҽаҧсазтәыз артист 
Ва лери Ҷолариа иҩызцәа, 
иааигәаны дыздыруаз ма
кьанагьы ирцәыуадаҩуп 
ииас хьоу аамҭала иӡбахә 
ала цәажәара. Аҵыхәтәантәи 
аамҭазы ихьуаз ачымазара 
иахҟьаны дҳаҧхеит зыҧ
сҭазаара зегьы аҧсуа ҟа за
реи ажурналистикеи ирыз
кыз.

В.Ҷолариа диит 1947 ш. 
рзы Очамчыра араион Агәы
Бедиа ақыҭан. Абжьаратә 
школ даналга Аҟәаҟа даау еит, 
А.М.Горки ихьӡ зхыз Аҟәатәи 
аҳәынҭқарратә арҵаҩратә 
инс  титут дҭалоит. Аам
ҭак азы аус иуан Аҟәатәи ати
по графиаҿы, агазеҭ «Аҧсны 
ҟаҧшь» («Аҧсы») аҭакзыҧхықәу 
ама ӡаныҟәгаҩ ицхырааҩсгьы 
ды ҟан. В.Ҷолариа данқәыҧшыз 
на хыс аҟазареи, алитерату
реи, ажурналистикеи ргәыблра 
шьҭи каахьан. Аҟазараҿы иали
ка ауан ашәаҳәара, алитера
ту  ра  бзиа  излаибоз  ала ,  
ира  цәаны даҧхьон, ажурналис
тикагьы гәыгәҭаижьуамызт. 
Ажәабжь кьаҿқәа раҧҵара 
дазҿ лымҳахеит. Урҭ рахьтә иҟан 
ажурнал «Алашареи» агазеҭ 
«Аҧс ны ҟаҧшьи» ирнылахьаз, 
икьыҧхьуан астатиақәагьы. 
Иқәыҧ шра ашықәсқәа раан 
иқы ҭаҿ еиҿкааз жәлар рхор ахь 
днарыҧхьеит, абжьы бзиа шимаз 
гәарҭахьан. Убри нахыс еиҳагьы 
ашәаҳәара бзиа ибеит. 

1976 ш. рзы иреиҳау аҵара иурҭа 
афилологиатә факультет (аҧсуа 
бызшәеи алитературеи аурыс 
быз  шәеи алитературеи  рзанааҭ 
ала) далгеит, аха уаанӡагьы  
агәырҵ ҟәыл злоу ҳәа дыҧ
хьаӡаны В.Ҷолариа иӡбахә анра
ҳа, Аҧс нытәи аҳәынҭқарратә 
жәлар рашәаҳәареи рыкәашареи 
зҽаҧсазтәыз ансамбль ахь днар
ҧхьеит. 

1970 – 1980тәи ашықәсқәа 
ра ан аҳәынҭқарратә ансамбль, 
ус ҟантәи Асовет Еидгыла еид
накылоз ареспубликақәа рҟны 
еиҧш, аҟазара  ӡырнагон: Чехос
лавакиа, Польша, Германиатәи 
Адемократиатә Республика, Гер
ма  ниатәи Афедеративтә Рес
публика, Шьамтәыла, Быр
зе н тәыла, Ефиопиа, Аргентина, 
Мексика, Мозамбик, Танзаниа, 
Голландиа уҳәа аҳәаанырцәтәи 
атәылақәа рҟны. Абарҭ агас т
рольқәа зегьы дрылахәын 
В.Ҷолариа. Араҟа иазгәаҭатәуп, 
ус ҟантәи аамҭақәа рзы, аин
тер  нети асоциалтә ҳақәеи аны
ҟамыз, аҧсуа ансамбль агаст
рольқәа дрыхцәажәаны акьыԥхь 
ианызҵоз (аҧсышәалеи урыс
шәалеи) иара шиакәыз. Ари аус 
аҟнгьы иааҧсарақәа ахәшьара 
бзиа арҭон иҩызцәа. 

30 ш. инареиҳаны ансамбль 
аҟны ашәаҳәацәа ируаӡәкыз 
В .Ҷо лариа  даҧсаҵәҟьаны 
зҽа  ҧ  сазтәыз  артист ҳәа 
ахьӡ ихыр ҵоит. Арҿиара аус 
иара изы акыр амҽхак ҭба ан, 
еидибалоз ахьмаҷмыз азы. 
Ажурналистикаҿы иоухьаз аҧышәа 
акыр ицхраауан еиуеиҧшым 
а о ч е  р к  қ ә е и  а с т а т и а қ ә е и 
рыҩраҿы. Убри ҳа саб азуны, 

Аҧсны акультура аусзуҩцәа Рас
социациа иҭнажьуаз агазеҭ «Куль
тура и жизнь» аредактор хадас  
днарҧхьоит, акыр шықәсагьы 
амаҵ азиуан. Убас иџьабаа ма
ҷымкәа иҟоуп ажурнал «Аҧсны 
ҟазара» аредакциаҿы, ара
ҟа аҟәша деиҳабын. Дыҟан 
Аҧснытәи  аҳәынҭқарратә 
хортә капелла ашәаҳәаҩыс гьы. 
Акьыҧхь ианиҵон акультуреи 
аҟа зареи русзуҩцәа ирзикуаз 
астатиақәеи аочеркқәеи.

Акыр шықәса аҟазара амаҵ азы
зуаз ауаа рдунеи дахьазааигәаз, 
дахьагәылаҧшуаз, ибзиангьы 
иахьи дыруаз аҟынтә, урҭ ир
зикуаз инарҵауланы аарҧшра 
илиршон. Ансамбль иналукааша 
артистцәа реиҧш, ажурналқәеи 
агазеҭқәеи ирниҵоз истатиақәеи 
рызкын Аҧсуа театр артистцәа, 
ашәаҳәаҩцәа, акәашаҩцәа,  ахо
ре ографцәа, адирижиорцәа. 
Аҧ суа радио аҟнгьы акырынтә 
аҟазара ауаа дрыхцәажәахьан.

Ажурналист, апублицист иауз 
аҧы шәа аҧсҭазаараҿы акыр иц
храауан инапы злакызаалакгьы 
ишақәнагоу аҧхьаҩи, ахәаҧшҩи, 
азыӡырҩи рызнагараан.

Уаанӡа иажәабжьқәа аперио
дикатә кьыҧхь ишанылахьаз
гьы, асахьаркыратә литерату
ра иаҵа накуа аганахьала хазы 
шәҟәны иҭыҵуеит (1988) иповест 
«Аиқәшәара». Уи арҿиара еиҳа
гьы агәацҧыҳәара инаҭоит. 

Аҩбатәи ишәҟәы «Нарџьхьоу 
амҵан» акыр шықәса раахыс еи
зигоз аматериалқәа ирыбзоура
ны, иқыҭа гәакьа ажәытәаҿатә 
ирызкны иҭижьит (1992). Уи на
хыс арҿиара аус, аамҭа шимнаху
азгьы, еиҳагьы дагәыланахалон. 
Иоухьаз аҧышәа игәҭакқәа ры
нагӡараҿы ицхыраагӡан. «У под
ножя синих гор» (2006) акәзар, 
араҟа ақыҭа аҭоурых инамаданы 
ицәыргоуп ирыхцәажәоуп еицыр
дыруа ахьӡқәа, аҵеицәа нагақәа. 

1989 ш. раахыс Аҧсны ажур
налистцәа Реидгыла иалаз 
В.Ҷо лариа, аҟазараҿы еиҧш, 
ажур налистикаҿы аҧышәа 
бзиа ирҳахьан. Акымкәаҩбам
кәа урысшәалагьы иҭижьыз ашә
ҟәқәа иара даараӡа ибзианы 
зылшамҭақәа идыруаз ауаа ирзи
кит. Урҭ иаабац очеркқәоуп ҳәа 
узрызҳәом, избанзар аҟазара 
ауаа рыҧсҭазаареи рырҿиаратә 
мҩеи акыр дагәылаҧшны, иҭ
ҵааны аҧхьаҩ изнеигеит. Ҳәа
рада, ҳаамҭазтәи  аҧсуа милаҭтә 
ҟазара аҭҵаараҿы лагала бзианы 
егьаанхоит.

Арҿиаҩы аганахь изааныжьры

мызт Аҧсны Аџьынџьтәылатә еи
башьра атема. Иҩызцәа реиҧш, 
иаргьы уи даара игәы ахәра 
аннаҵеит. Убри ихымҽуаз ахьаа 
ауп дазхьазырҧшызгьы. «Сменив 
черкеску на комуфляж» (1996) 
зыхьӡиҵаз ишәҟәы иагәылоу 
иочеркқәа рҟны дрыхцәажәоит 
Аҧсадгьыл ахьчараан иҭахаз 
артистцәа: Андреи Қәаранӡиа, 
Руслан Кәлаа, Даур Акаба, Рауф 
Дасаниа, Ақсент Агрба, Аркади  
Чачхалиа, Темур Аршба, аибашь
ра хлымӡаах иалаӡыз: Хьыбла 
Нанба, Марина Картосиди – Жьи
ба, Даур Ҟолбаиа уҳәа.

Анаҩстәи ашықәсқәа раан 
иаҧиҵаз аочеркқәа рахьтә ха
зы шәҟәқәаны иҭижьыз рҟны 
ицәыргоуп аҧсуа милаҭтә ҟазара 
арҿиараҿы злагала шьардоу: 
«Танец и душа» (1995, ахорео
граф Акаки Малиа); «Ражденная 
для танца» (1998, жәлар рартист 
Маиа Герзмаа); «Служение искус
ству» (1999, Аҧсны зҽаҧсазтәыз 
артист Едуард Нанба); «Леонид 
Чепелянский» (2001, акомпози
тор ирҿиаратә портреҭ); «Рыцарь 
абхазского танца» (2004, Аҧсны 
зҽаҧсазтәыз артист Арвелод 
Ҭарба); «Наш Томас, нас Хаджа
рат» (2006, ашәаҳәаҩ, акиноак
тиор, Аҧсны зҽаҧсазтәыз артист 
Томас Кокосқьыр). В.Ҷалариа, 
И.Нарманиа авторцәас иама
ны иҭыжьын «Закан Халваш» 
(1999); В.Ҷолариеи М.Габниеи 
еицҭрыжьит «Артистическая ди
настия» (2002, жәлар рартистцәа 
Сусанна Џьениеи лыҧшәма Вла
димир Царгәыши ирызкуп). Акыр 
шықәса агазеҭқәеи ажурналқәеи 
ирнылоз (аҧсышәалеи урыс
шәалеи) егьырҭ истатиақәеи, 
иочеркқәеи, иажәабжьқәеи реиз
га аҭыжьра дзахьымӡакәа идунеи 
иҧсахит. Иҟалап, уи ахаҵгылара 
агәаҳәара зауа ҟаларгьы, из
банзар урҭ зегьы аҧсуа милаҭтә 
культуреи аҟазареи рыҿиара ам
ҩа аадырҧшуеит.

Аҧснытәи аҳәынҭқарратә 
жәлар рашәаҳәареи рыкәашареи 
зҽаҧ сазтәыз ансамбль Азиеи, 
Африкеи, Алатынтә Америкеи 
ртәы лақәа рҟны ақәгыларақәа 
ирыцыз ахҭысқәа инарҭбааны 
акьыҧхь иахьанылоз ҳмилаҭтә 
культура аӡыргара иацхраау
ан, аҧсуа ҟазара аҭоурых азгьы 
хәарҭара алазаауеит.

Аҳәынҭқарратә ансамбль аҟ ны 
ашәаҳәареи, насгьы алитерату
реи, аҭҵаареи, ажурна листикеи, 
апублицистикеи қәҿиа рала еила
зыгӡоз В.Ҷолариа иҧс ҭазаара 
ихаҿы изаагомызт урҭ рыда. 
Еснагь ижәлар рыгәҭа дгыла
зар акәын. Иқьиареи, иуаҩреи , 
иаамысҭашәареи ддырҧ
шӡон, ҟазшьа бзиангьы ины 
ҟәигон. Игәыҳалалреи, есым
шааира ихыигәы иқәубаауаз 
иччаҧшьи, аҧсҭазаараҿы илир
шази рыла дыргәаладыршәалашт 
дыздыруаз зегьы.

Ихаҭа иакәзар, аҧсуа ҟазара 
еиҧш, иҧсадгьыли, иуаажәлари, 
иқыҭауааи, икәакьацәеи, иҭа а
цәеи еснагь дрызгәдуун. Аҧсны 
аҧеиҧш бзиа агәра игон. Абас 
дымҩасит Нарџьхьоу ашьха ам
ҵа – дахьиз, дахьааӡаз иқыҭа 
зыҧхыӡ иалаз, имҩашьауа зы
шьҭагьы аанзыжьыз Валери Ла
дикәаиҧа Ҷолариа.

В.АҦҲАЗОУ   

Ақыҭанхамҩатә  проект  
Хышықәса инарыцны иҵуеит  

ҳтәылаҿ ақыҭанхамҩатә  
про   ект ФАО ООН захьӡу аар
туижьҭеи. Иара хықәкыс иамо
уп арахәааӡара знапы алаку  
ауааҧсыра ацхыраара рыҭара.   
Лариса  Салаҟаиа  дынхоит  Кәтол  
ақы ҭан, ахеилак далоижьҭеи  
уажә  шьҭа маҷ ҵуам, ирацәоуп   
иҟалҵо ашә хкқәа. Ақыҭаҿы  
арахә рзануп, зышьҭра бзиоу   
ажәхьақәа  рымоуп.  Ирауа  аалыҵ  
аҭираз  уадаҩра  рымаӡам.  Иаа
бац  аҧсуа  шәқәа  инарҷыдангьы,  
апроект ирыднагалаз ахкқәа  
рыҟаҵара  нап  адыркит,  хәыҷык  
иуадаҩзаргь  уажәшьҭа иашьцы
леит,  еиҳаеиҳа  имарианы  иш
рыцааиуа  инаҵшьны  иазгәалҭеит  
лцәажәараҿ.      

Иааидкыланы ҧшьышәҩык  
ина  рыцны ҳтәылаҿтәи арахәа
аӡаҩ цәа аиҿкаара иала дыр
хәхьеит.  Ааигәа Аҟәа  ақалақь,  
адәқьан  «Аҵыбра»  захьӡу  аҟны  
еиҿыр кааит  хҩык  ашәҟаҵаҩцәа  
рышә зеиҧшроу агьамабара,  
арахь  иааир  рылшон  агәаҳәара  
змоу  зегьы.    

Апроект напхгаҩыс дамоуп 
Владимр Кокарев. «Апроект ацхы
раара аҟаҵара иазхиоуп иана
кәызаалакгьы уи аҧҟарақәа  
иры қәныҟәо рзыҳәан», ҳәа аз гәе
иҭоит  иара.  

…Ари ахеилак аҿы аус зуа  
аекспертцәа иалахәу иддырбо
ит ииашаны еиуеиҧшым ашәа  
хкқәа рыҟаҵашьа. Аалыҵ ирауа  
акә зар, аӡыргараҿ ацхыраара  
рыр  ҭоит. Дара ирҳәоит иалахәу  
зегьы агәацҧыҳәара рыманы  
иша ҿу рус, аҿыц аҧшьгарақәа  

ирыдаҳгало хшыҩзышьҭрала  
иаз  неиуеит, ирзымдыруа аилкаа
ра иашьҭоуп  ҳәа.  

Ашьамаҟа иртәу ашә еиҧш  
ара ҟа иуҧылон аҧсаса иртәугьы,  
аҟаҵара знапалаку дыруаӡәкуп  
Наталиа Шевцова. Раҧхьаӡа  
рха ла еиҿкааны иаҿын, анаҩс  
апроект аӡбахә анраҳа уи иала
лоит. Ацхыраара анрырҭа  ихым 
ҧадатәиу амыругақәа ры ла 
иане и қәдыршәа рымҽхак  акыр
ӡа идырҭбааит. Лара  иазгәалҭоит 
иахьазын аахкык рҟынӡа ашә 
шыҟалҵо. Аџьабаа рацәаны иаҭа
хуп, аха умаашьар зегь  уқәман
шәалахоит,  лҳәоит.  

Лассылассы ари адәқьан  
иаҭаауа аахәаҩцәа рхыҧ хьа
ӡа  раҿ дыҟоуп ашәаҳәаҩ Саи
да Габниаҧҳа, лара лажәақәа 
ры ла, ақыҭаҟынтәи иаар
го ашә даҽакы иалаҩашьом.  
Уаанӡа аҧсуа шәқәа рымаца
ра ракәызҭгьы иҟаз, уажәшьҭа 
ирацәахо иалагеит еиуеиҧшым 
ахкқәа, урҭ зегь рыҟаҵашьа адагьы 
ргьамақәа хазхазуп, доусу игәы 
иақәшәо игартә аҭагылазаашьа 
ахьи мо уеигәырҕьоит, ҳҭаацәа 
акыр ӡа пату ақәырҵоит ашә, 
ахәыҷ қәа  ракәзар иргәарҧханы 
ир фоит. Саида леиҧш  ирацәаҩын  
агәахәара знаҭаз иаҧшьгоу  аиҿ
каара.

Ҿыц  ари апроек иалалаз иа
хьаранахыс адәқьан «Аҵыбра»  
аиҳаби дареи аиқәшаҳаҭра  рыб
жьарҵеит ашәа аҭираз  арахь  аа
гара азин шрымоу ала.  Ҳәарада,  
агәаанагара ҳамоуп аҧхьаҟа  
анха цәа рзы хәарҭара злоу ари  
апроект аҧхьаҟа ишацҵахо ала.  

Ашколтә  ҧсҭазаара
Ахылаҧшреи ацхыраареи 

з е г ь ы  и р ы ц к у п
Хаҭала, аҧсуа жәлар рха

ҭарнакцәа аӡәырҩы реиҧш, 
сызлыҵыз сыжәлар срызгәыдууп, 
смилаҭ зегь раҧхьа исыргыло
ит. Аха аҵыхәтәантәи аамҭазы 
аҧсуа иаҭәам ахымҩаҧгашьақәа 
ахьызбо сшазыразым аартны ис
ҳәар сҭахуп. Изааӡарызеи, шьоу
кы – изааӡаз рангьы аҧара азы 
дырҭиуа аҟынӡа инеихьеит, урҭ 
рзы иҧшьоу, изыхӡыӡаауа ҳәа 
акгьы ыҟам. Ҳбызшәа хьаас дара 
ирымам, ҳҵасқәеи ҳқьабзқәеи 
ирызхәыцуам, ҳажәлар уаҵәтәи 
рҧеиҧш акәзар, ргәы иҵхом, 
амала еицаҳзеиҧшу ҳаҧсадгьыл 
аҿы «рыла ҧхашьарак хымкәан» 
иаарбо, иаарымҧыхьашәо зегь 
аҧарахь ахырхарҭа арҭоит.  Ҳа
жәлар ирыхәо ак ҟарҵошәа, уи 
«аҧшра» аҭаны, абизнес ала
ҟарҵоит. Абизнес злухлакгьы, 
ашколтә форма абизнес алхра 
–  уиҵәҟьа Анцәагьы ауаагьы ир
џьыршьо иҟам.

Аҧсны аҵара аминистрра ад
ҵа ҟанаҵеит ҳәа аҭаацәа агә
ра дырхаҵаны, школқәак рҿы, 
арҵаҩцәа даара ҳаҭыр шры
қәысҵогьы, арҵаҩы иаҳаҭыр 
ла зырҟәуа рҵаҩцәақәак «абри 
аҩыза ашколтә форма, абригьы
абригьы адәқьан аҟны иаашә
хәароуп» – ҳәа «ҧсыхәа змам 
акәны» аҭаацәа ирыдырга ло 
иала гахьеит. Урҭ хьыӡҳәала ҳар
зааҭгылом, ари астатиа иаҧхьар, 
хымҧада, рхы рдыруеит…

Азҵаара сызцәырҵуеит хаҭа
ла, иахьзеи ҵыҧх иҧшӡаӡа 
ахәыҷқәа иныҟәыргоз ашколтә 
форма?! Аформа шхадароу зегь 
рзы еилкаауп, аха уи акза
ҵәык аума хырҩаа зҭатәу, ихар
ҟьацәаны изызнеитәу?!

Сгәаанагарала, ахәыҷқәа рыҩ
нуҵҟа еилых ҟамҵакәан,  аҵаратә 
процесс аиҿкаара, аизырҳара 
еиҳа хырҩаа аҭатәуп, уи еиҳа 
ихадоуп.

Ашколтә программа шеиҿкаау  
рацәак  иалацәажәаӡом, ахәыҷ
қәа рырҵага шәҟәы иану ры
қәра ишаҵанамкуа аӡәгьы да
за аҭ гылаӡом, ашколтә форма 
за ҵәык ауп проблемас иқәгылоу. 
Ашколтә форма заҧҵоу –  аҵаҩы 
аҽырбарахь дхьанамырҧшырц, 
аӡә далкааны дҟамларц азы ауп 
зегьы еицырзеиҧшу ашәҵатәы 
зырӡбаз. Аха иара ахәыҷқәа 
еицырзеиҧшу ашколтә форма
гьы «аҽырбарахь»  ииаагоит ҳәа 
ҳаҿуп.

Ашколтә форма ҳәа уажә иаҧ
шьыргаз 56 нызқь еиҵаны 
иузаахәаӡом. Ахәыҷы ҩынтә
хынтә иҽызлеиҭеикшагьы аахәа
тәуп. Шьҭа ҳазхәыцып аҭаацәара 
ра цәа, иара убас малла ибеиам 
аҭаацәарақәа рхәыҷқәа ашкол 
ахь рышьҭра шаҟа ирцәыхьанҭоу,  
изҵаҳҵо аидара. Урҭ ирылша
рыма рыхшара ашколтә форма 

рзыхәҳаны, еиқәыршәаны ашкол 
ахь рышьҭра?!

Абарҭ азҵаарақәа инарымад
аны ҳара ҳамҩахыҵит Аҧсны 
аҵа ра аминистр актәи ихаҭыҧуаҩ 
Ада Кәарҷелиаҧҳа лахь.

Уи ҳаиҿцәажәараан, инаҵшьны 
иазгәалҭеит, Аҧсны аҵара ами
нистрра аҟнытә ашколқәеи ар
ҵаҩ цәеи аӡәгьы адҵа шырмо
уз, хықәкыла, «абри аҩыза, абри 
адәқьан аҿы ихәҳатәуп» – ҳәа 
аӡәгьы ишрабжьимгаз. «Аҧсны 
аҵара аминистрра аҟнытә ус 
еиҧш азин гьы ҳамаӡам, уи
моу,  аҵара апроцесс иаҵанакуа 
џьара лагалак анҳамоугьы 
атәы ла анапхгара рыда иаҳ зы
шьақәырҕәҕәом», – лҳәеит уи.

«Ашколтә форма ыҟазароуп, 
аха уи ахарҟьареи абизнес алх
реи иашам сгәаанагарала. Ҳа ра 
хықәкы хаданы ҳҿаҧхьа иқә
гылоу аҵарадырра ашьҭыхра 
ауп, уи раҧхьа иҳаргылароуп», 
– лҳәеит Аҧсны аҵара аминистр 
ак тәи ихаҭыҧуаҩ Ада Кәарҷелиа
ҧҳа ҳаиҿцәажәара хыркәшо.

Аиашазы, рҵаҩцәақәаки, ҭа
ацәа рақәаки ашколтә форма 
абиз нес алхра згәы иҭоу рых
хәыцра аҧсам. Аӡәгьы мчыла 
рыдгалара азин рымаӡам. Убри 
аҟнытә, уи хырҩаа аҭатәым… 

Ада Кәарҷелиаҧҳа лыҿ цәа
жәара ашьҭахь, хаҭала, ахша
ра рацәа змоуи малла ибеиам  
аҭаацәарақәеи ашколтә форма 
аганахьала цхыраарас иҟоу аил
кааразы ҳиҿцәажәеит Аҧсны 
аҵара аминистрра аматериалтә
техникатә еиқәыршәара аҟәша 
аиҳабы Радам Кәуртоҕлы. Уи 
иажәақәа рыла, иахьазы ашколтә 
формала еиқәдыршәо ахша
ра рацәа змоуи заагарҭа маҷу 
аҭаацәарақәеи шьақәыргылоуп 
Аҧсны Асоциалтә еиқәыршәара 
аминистрреи дареи русеицурала 
еиҿкаау асиа инақәыршәаны.

Радам ҳаиҿцәажәараан инаҵ
шьны иазгәеиҭеит, форма ла 
еиқә дыршәо ахәыҷқәа рхыҧ хьа
ӡара шынаӡо 800ҩык рҟынӡа. 
«Аҧсны еиуеиҧшым араионқәеи 
ақалақьқәеи рҟнытәи ацхыра
ара зҭаху аҭаацәарақәа рыхь
ӡала арзаҳалқәа лассылассы 
иҳауеит, аха макьана ҳалшара 
азхом урҭ зегьы ацхыраара 
раҳ ҭартә еиҧш», – иҳәеит уи 
ҳаиҿцәажәараан. 

Аиашазы, ҳтәыла даара ибеи
амзаргьы, зынӡагьы иҕарны иҟам. 
Ҳалшарақәа ииашоу ахырхарҭа 
рыҭара ҳазхәыцуазар, уаҵәтәи 
ҳҧеиҧш зыӡбо, уи знапы иану 
аҿар рызхьаҧшреи ацхыраара 
рыҭареи зегьы ирыцкуп.

Алиса ГӘАЖӘҦҲА

Ацхырааҩцәа 
Гагра инеит

Ииуль 1112 рзы Амшын 
Еиқәа аҿықә аҿы иҟалаз  

амшцәгьа иах ҟьаны Аҧсны 
араионқәа аҧ хасҭа ҕәҕәала 
изауз ҟалеит. Уахь иаҵанакит 
Гагра араион. Ақәа ҕәҕәа 
анаанымгыла аӡиасқәа хыҵит, 
аӡы ауаа ры ҩнқәа ирыҩналеит, 
иҧнаҽыз, иҧхасҭанатәыз ра
цәахеит.

Аҽны аволонтиор Амина Адлеи
ба асоциалтә ҳақәа рҟны алаҳәара 
ҟалҵеит: «Уаҵәы асааҭ 10:00 рзы 
Аҟәантәи ицоит аволонтиорцәа 
Гагреи Лӡааи аҧхасҭа знаҭаз 
ауаа рыцхрааразы, ахалархәра 
агәа ҳәара змоу аҭелла адырра 
ҟашәҵа» ҳәа. Хымш рышьҭахь 
аиҿкаарақәа «Ҳара Ҳпицундеи», 
аҿари аспорти русқәа рзы аилаки 
рыцхыраарала еиқәыршәан 25

ҩык аволонтиорцәеи, урҭ згаша 
амашьынақәа ҩбеи. Гагра ианнеи 
рҽыршеит гәыҧгәыҧла, Лӡаа, 
Ҧсахара, иара убасгьы ақалақь 
аҩныҵҟа.

Идрыцқьон аҩнқәа, абаҳчақәа. 
Рымч ахьынӡақәхоз иқәыргеит 
аҧшеи аӡи ихыржәаз аҵлақәа, 
ишаны ирырҭеит аӡыцқьеи, ачеи, 
ахәшәқәеи, асабицәа рхәы рыз
наргеит.

Аҧсуаа жәытәнатә аахыс иаҳ
ҟазшьоуп агәыҳалалреи, арыц

ҳашьареи, агәыразреи, аидгыла
реи, ҳаамҭазы урҭ шмыӡхьоу 
ар ҵабыргит ари ахҭыс. Арҭ 25 
ҩык «афырхацәа» раамҭа 
иамеиг ӡакәаны, рхатә усқәа ир 
зымхәыцӡакәа арыцҳара иақә
шәаз ирыцхраарц ине ит. Алаҳәара 
ақәҿызҭыз рхы ҧхьаӡара акыр 
еиҳан, аха жәаа  зхымҵыцыз 
макьана ари аҩыза аус уадаҩ 
иаладмырхәит аӡә ида,  жәеиза 
шықәса зхыҵуаз Агр ба Леонид 
агәаҳәара ду ахьа аир ҧшыз азы 
мап ицәкра рылымшеит. 

Абарҭ иреиҧшу гәыкала ирзыр
ҳәоит «Аҧсынреи аҧсуареи шәа
гымзааит» ҳәа.

Жасмин ГЬЕРЗМАА ,
афилологиатә факультет

ажурналистика аҟәша
1-тәи акурс астудент

Ахәыҷтәы лагер «Альфа»

Аҵара аамҭа анхыркәшаха 
ахәыҷқәа рзын ахатәы зеиҧ

ш дырратә школ «Альфа» аҟны 
еиҿыркааз алагер уажәшьҭа 
фым  шуп аус ауеижьҭеи. Алагер 
анапхгаҩы Фатима Дауҭиа да
зааҭгылеит аиҿкаара шыҟалаз 
атәы.

Сынтәа, даҽа аамҭанык еиҧ
шымкәа, аҭаацәа аҭагылазаашьа 
рымоуп рхәыҷқәа хәыдаҧса
да алагер ахь раагара, асе
иҧш ацхыраара ҟанаҵеит Аҧс
ны Аҳәынҭқарра асоциалтә 
еиқәыршәареи адемографиатә 
по ли тикеи Рминистрра иатәу 
аҳәынҭқарратә усҳәарҭа асо
ци алтә ҧгаҧсеи аџьа ахьчареи 
рфонд.

А х ә ы ҷ қ ә а  р ы д ы р к ы л о 
и т  ашьыжь асааҭ жәба инар
кны ахәыл быҽха асааҭ фбанӡа, 
ари аамҭа иалагӡаны хынтә ак
рыр ҿарҵоит. Қәрала иуҳәозар, 
быжьшықәса зхыҵуа инадыркны 
жәаха шықәса зхыҵуа рҟынӡа. 
Дара зегь гәыҧгәыҧла ишоуп, 
гәыҧцыҧхьаӡа ахылаҧшцәа 
ры    моуп. Убарҭ дыруаӡәкуп Аҧс
ны тәи аҳәынҭқарратә универ
ситет афилологиатә факультет 
аушьҭымҭа Милена  Ламиаҧҳа. Уи 
лажәақәа рыла, ахәыҷқәеи лареи 
русеицура акырӡа иманшәалоуп. 
Ҩажәаҩык злоу агәыҧ напхга
ра азылуеит. Иааидкыланы ала
гер аусзуҩцәа ҩаижәи жәаҩык 
ыҟоуп, дара зегь рнапы злаку 
аусқәа хазхазуп. Абызшәазын 
ахьысҳара змоу рзын ҷыдала 
имҩаҧыргоит аҽазыҟаҵарақәа, 
иара убас ашәаҳәара, акәашара, 
асахьаҭыхра, аҿыханҵа уҳәа 
реиҧш иҟоу асеқциақәа аҧҵоуп. 
Урҭ зегь аамҭааамҭала еихшоуп, 
уаантәи ианыгьежьлак адәахьы 

идырхәмаруеит. Аҧхьатәи амш
қәа рзы иҟан аангылара зҭа
хымыз, мшқәак рнаҩс ианашь
цыла иддырбоз, ирызнаргоз 
аҽа ршьцыларақәа азҿлымҳара 
аныр  заҵала, аҩныҟагьы аца
ра рҭахымхо иҟалеит. «Аҵара 

ага  нахьала ирацәоуп ахәыҷқәа 
ирдыруа, ашколаҿ ироуа адыр
рақәа шыҭбаау убарҭоуп, аха 
абызшәазын ауадаҩрақәа рымо
уп, уи аҳәара рацәак ирҭахым», – 
рҳәоит азыҟаҵаҩцәа.

Иахьазын иҟоу ахәыҷқәа рхыҧ
хьаӡара 160ҩык рҟынӡа инаӡоит, 
дара арахь иныҟәалоит жәамш, 
анаҩс ирыдыркылоит иҿыцу 
агәы ҧқәа.

Алагер аҿы ахәыҷқәа ирыз
нарго еиуеиҧшым ахәмаррақәа 
ируакуп ижәытәӡатәиу аҧсуа 
хәмарра – «Хылҧахас» захьӡу, 
уи зыҟаҵаҩыс дамоуп Адгәыр  
Гәынба. «Асеиҧш иҟоу ахшыҩҵак 
ан сыдыргала мап ацәысымкӡеит, 
избанзар ахәыҷқәа ирдыруа
зароуп ҳмилаҭтә хәмаррақәа 
ры нагӡашьа, уи иалааӡазароуп 
дара, уажәшьҭа аицлабра иамоу 
аҧҟарақәа еиламгакәа рхала 
ахә марра рылшоит». 

Анаҩс, иаҭахуп еиҳа зыҧ ҟа
рақәа уадаҩу, аха азҿлы мҳара ду 
зҵоу «аимҵақьача» ҳәа изышьҭоу 
алагалара.

Милана Ҳагҧҳа ашколаҿ аҧсуа 
бызшәеи алитературеи рыр
ҵаҩыс дыҟоуп, убриаҟынтәи ала
гер аҿы аҧсышәала ацәажәара 
зцәыуадаҩу ахәыҷқәа рзын ха
ҭала арахь ааҧхьара лыҭан. 
«Иҟоуп ахәыҷқәа, аҧсшәа бзиа
ӡаны аҳәара зылшо, еилызкаа
уа, аха аҳәара зҭахым, уи аиа
шаз угәы унархьуеит, азыҟаҵара 
цонаҵы аҧсышәала мацара 
ҳанрацәажәалак даргьы уи ашҟа 
ииасуеит», – лҳәоит лара.

Алагер аҿы ахәыҷқәа рзын 
еиҿкаау зегьы гәыцә хаданы 
иры моу аҧсшәа дырҵара, уи 
иахьынӡалшо амч аҭара, иарала 
ахәыҷқәа ишырҭаху рхы иақәиҭны 
иалацәажәо рыҟаҵароуп. Уи азы

ҳәан аусзуҩцәа ирылшо зегь 
ҟарҵоит, аҧхьаҟагьы ирацәоуп 
рыгәҭакқәа, рпрограмма иаларга
ларц рҭахуп иҿыцу азнагашьақәа, 
ибзианы иубарҭоуп урҭқәа зегьы 
алҵшәа бзиақәа шырҧеиҧшу.

Алхас ҦСАРДИА


